
Kabanata  1
MGA NAGBABAGANG MATA

HATINGGABI.
Malamlam ang liwanag ng buwan sa

kapaligiran. Malamig ang simoy ng hangin na
nanunuot sa kalamnan at manakanaka itong
umiihip nang may kalakasan.

Umiindayog at lumalagaslas ang mga
dahon ng puno at ng mga halaman,
sumasayaw ang damo at talahib sa bawat
haplos ng hangin.

Sa itaas ng burol ay makikita sa tulong
ng liwanag ng buwan ang bahay kubo ni Lolo
Hugo. Maliit ngunit kaiga-igayang bahay kubo
ang dampang iyon na may malaking bakuran
pababa ng burol na siyang kulungan ng mga
alagang kambing ng matanda.

Si Lolo Hugo at ang kanyang apo na si
Tomas ang naninirahan na lamang doon. Ang
mga magulang ni Tomas ay kapwa OCW na
naninilbihan sa isang international hotel sa
Egypt.

Goat-raising ang negosyo ni Lolo Hugo,
pinagyaman pa ito ng mga tulong mula sa
mga magulang ni Tomas.

Dati, palima-limang kambing lamang
ang inaalagaan ng matanda para palakihin,
patabain at maibenta sa mataas na halaga.

Ngayon, mahigit isangdaang ulo na ng
kambing ang kanilang alagain at bentahin na
dinadayo pa ng mga taga-Quezon City.

Mabuti pala at sinunod ni Lolo Hugo ang
isipan na huwag nang ibenta ang bahay na ito
sa burol. Ibig niya kasing doon na sa
kabayanan ng San Martin mamuhay silang
maglolo.

Noon iyon, mga anim na taon na ang
nakararaan, noong kaaalis pa lamang ng mga
magulang ni Tomas. Ang isa pang dahilan ay
itong si Tomas, kahit na siyam na taong
gulang pa lamang ito noon ay may isip na
itong huwag manirahan sa kabayanan.

“Maingay po sa kabayanan at hindi na
masarap ang amoy ng hangin,” katwiran noon
ni Tomas. Natawa lang si Lolo Hugo, natawa
siyang pinag-isip ng batang paslit na apo. Isip
niya’y dapat din palang pakinggang ang mga
bata. May katuturan din ang mga sinasabi.

Pitumpu’t-anim na ang edad ni Lolo
Hugo pero kung pagmamasdan ay tila bata pa
siya nang mga labing-limang taong gulang.
Malakas pa ang kanyang pangangatawan.
Malinaw pa ang pandinig at matalas pa rin
ang mga mata.

Ang ikinaaayaw niya dito sa burol ay
ang pagdating na ng takipsilim. Malungkot dito
dahil ang malapit na mga kapitbahay ay isang
kilometro pa ang layo. Bukod tanging sila lang

ang walang elektrisidad dahil nalalayo nga
sila. Kaya’t nagtitiis na lamang sila ni Tomas
sa ilawang gasera na tanglaw nila pagkagabi,
lutuan na ang panggatong ay kahoy at
makinig ng mga programa sa radyo na ang
lakas ay nagmumula sa baterya.

Tangi pa roon na kapag kumagat ang
dilim ay wala nang naliligaw na kapitbahay sa
kanilang lugar dahil sa takot. Natatakot ang
mga taga-roon sa kinatitirikan ng kanilang
bahay hindi lang dahil sa madilim nitong daan
kundi sa mga sari-saring kuwento ng mga
maligno na diumano’y nakikitang umaaligid sa
burol na iyon.

Kaya kahit anong igaya pa ang itsura ng
kubo, basta’t kumagat ang dilim ---lalo na’t
ganitong kabilugan ng buwan at kahit magluto
pa si Lolo Hugo ng special na kambing--- ay
walang sinumang taga-San Martin ang
maglalakas-loob na dayuhin siya.

Lalo na’t ika’y dayuhan at makikitang
pinaliligiran ang kubo ng mga naglalakihang
matatandang punungkahoy. Mga puno na ang
mga sanga ay tila higanteng kamay na may
naghahabaang daliri’t matutulis na kuko na
handang-handa sa pagdakma at kung
tititigang maigi ay parang may mata itong
nanlilisik at walang ibang pinagmamasdan
kundi ikaw... ano ang gagawin mo?

Sadyang kung tutuusin ang senaryo ay

bagay na bagay sa isang horror movie. Akma
ang kubo sa isang matandang mangkukulam
o sa pamilya ng manananggal.

Pero sina Tomas at Lolo Hugo ay hindi
naaapektuhan ng ganoong takot. Bagkus
natutuwa pa nga sila’t kinatatakutan ang
kanilang tirahan. Sa isang banda kasi’y hindi
sila napeperwisyo ng mga magnanakaw. Iyon
nga lang malungkot, nakakabagot.

Kung sabagay sino ba naman ang
mangangapit-bahay pa kapag ganitong
sumapit na ang dilim. Lalo na’t ganitong
gabing tahimik na may malamig na hangin, na
nasa kabilugan ang buwan at nasa
kaningningan ang mga bituin. Nababagay ang
gabing ito sa mga mangingibig, sa mga
romantiko at sa mga makatang may mga
mapanuyong puso.

Ngunit kakaiba ang gabing ito para sa
mga alagang hayop nina Lolo Hugo. Alumpihit
ang mga kambing, hindi mapakali. Parang
may nararamdaman silang kakaiba sa
kapaligiran! Tulad ng tao, ang mga hayop ay
may kutob din. Mas matunog pa nga ang
kutob ng hayop dahil ang tao’y pinag-iisipan
pa ang nararamdaman. Hindi alam ng tao
pagkaminsan kung bakit sila kinakabahan
gayong may mangyayari na palang masama.

Ang mga hayop ay hindi gayon
sapagkat oras na may naramdamang kakaiba

ito sa paligid ay agad itong kumakaripas ng
takbo. Kaya lamang ito nagiging alumpihit at
hindi malaman ang gagawin ay kung wala
itong magagawa dahil nakulong.

Tulad sa nangyayari ngayon sa mga
kambing ni Lolo Hugo. Tarantang dinadamba
na ng mga hayop ang kahoy na bakod upang
magiba iyon at sila’y makakawala. Subalit
matibay ang bakod. Walang magawa ang
mga kambing kundi ang sama-sama na
lamang magtatakbo paikut-ikot sa loob ng
maluwang na kulungan.

Lumilikha ito ng ingay at baka sakaling
matakot sa ingay ang kakaibang nilalang na
nararamdaman ng mga itong umaaligid.

Alam ng mga kambing na sila’y

nanganganib, animal instinct ‘ika nga. Kaya’t
natatarantang gumawa nang gumawa ng
ingay at dumamba nang dumamba sa matibay
na bakod ang mga ito. Wari’y nararamdaman
ng mga ito na dahan-dahang ginagapang sila
ng kalagim-lagim na kamatayan.

Ngunit ang tanong ay saan o kanino ito
natatakot? At bakit tila nagpa-panic ang mga
ito’t parang nakikita ang karit ni Kamatayan na
unti-unting inuumang sa kanilang mga leeg?

Ang sagot ay naroroon sa kadiliman, sa
likod ng matataas na uhay ng mga talahib ay
makikita ang anim na pares ng mga
nagbabagang mata. Mapupula ang mga ito.
Nanlilisik. Gutum na gutom na sinisipat ang
bibiktimahin. Para sa mga ito, saglit na
lamang ang pagtitiis. Makakakitim na naman
sila ng dugo! Umungol ang mga nilalang sa
dilim, isang nakatatakot na ungol. Naglabasan
ang mga matatalim na pangil ng mga ito at
walang-awang dinaluhong ang mga kambing.

Kabanata  2
NAGULAT SI TOMAS

NAPAIGTAD na bumangon si Tomas sa
papag at dali-daling sinindihan ang ilawang
gasera sa silid.

Nadinig niya ang mabalasik na pag-
angil ng mababagsik na hayop at ang
pagkakagulo ng mga kambing sa kulungan.

“Tatang! Tatang, anong nangyayari?!”
gulat at nalilitong tanong ni Tomas habang
papalabas ng kuwarto na tangan ang gasera.
Nang makitang walang tao sa sala ay dali-dali
niyang pinuntahan ang kuwarto ng lolo.
Tinulak niya ang pinto ngunit nakasara iyon.

“Tatang, gumising kayo!” Paulit-ulit na
kinatok niya ang pinto ng lolo hanggang sa
ito’y magising.

“Bakit?” bungad ng pupungas-pungas
pang matanda. “Nagkakagulo ang mga
kambing, Tatang. Baka kung ano na ang
nangyayari!”

Nakiramdam si Lolo Hugo habang
palabas ng kuwarto pero wala naman itong
naririnig na kakaiba. “Dyasking bata ka, wala
naman a,” baling nito sa apo.

“Maingay ho kanina ang mga alaga
natin. May malalakas pa ngang mga ungol e,”
madiing paliwanag ni Tomas sa matanda

habang tangan pa rin ang gasera.
Samantala nabuksan na ni Lolo Hugo

ang bintana sa sala ng kubo at pinipilit
aninagin sa dilim ang mga kambing sa
kulungan. Wala itong maaninagang gaano.

“Umuungol? Saan ka ba nakarinig ng
umuungol na kambing, bata ka!”

“Wala nga po...” napakamot sa ulo si
Tomas. “Pero, Tatang, dinig na dinig ko
talaga!”

Nagsindi si Lolo Hugo ng sariling ilawan
upang matanglawang maigi mula sa
dinurungawan ang mga alagang kambing.

“E hayan at tahimik na tahimik sa
labas... ‘Yan na nga bang sinasabi ko. Sa
kapakinig mo ng mga katatakutan sa radyo
kung anu-ano tuloy ang pumapasok sa kukote
mo,” umiiling pang tinutudyo si Tomas ni Lolo
Hugo.

“Tatang,  drama lang ‘yun. Pero ang
narinig ko kanina e iba. Totoong may
umuungol ho’t parang nilalapa ang mga alaga
natin!” matiyagang paliwanag ni Tomas.

“Tatang, manaog na ho tayo. Kawawa
naman ang mga alaga natin baka may
nangyari na sa kanila.”

“Sus at sino ang lalapa sa mga
kambing? Wala namang leon o tigre sa
Pilipinas!” ganti ni Lolo Hugo.

“Pero dinig na dinig ko talaga kanina.

Kaya ko nga ho kayo ginising kasi kinabahan
na po ako.”

“Kinakabahan ka dahil panay kasi ang
inom mo ng kape, ‘yan ang sabihin mo!”

“Tatang naman, hindi ko naman kayo
binibiro...”

“Aba’y hindi rin naman ako
nakikipagbiro sa ‘yo. Sinasabi ko lang naman
ang totoo na nakakakaba ang pag-inom ng
kape. Nakakapagpalakas ng pintig ng puso
ang kape, hindi ba itinuturo sa inyo ‘yun sa
eskuwela?”

Medyo namuti ang mga mata ni Tomas
sa pagtirik. “Tatang naman! Ano ba ang
kinalaman ng kape at ng eskuwela sa narinig
ko kanina?”

“Aba, e, hindi mo pala iniintindi ang mga
sinasabi ni Ernie Baron, e...”

“Tatang, lalung walang kinalaman si
Ernie Baron sa mga kambing natin! Kung
ayaw ninyong bumaba, ako na ang bababa at
titingin sa mga kambing,” pasiya ni Tomas
para hindi na humaba pa ang diskusyon
nilang maglolo. Dahil kung hindi pa siya kikilos
siguradong mauuwi na naman sa panahon ng
Hapon ang usapan, noong bata pa si Lolo
Hugo at sa hindi malamang dahilan isisingit
pa ng matandang lalaki ang pagkapanalo ng
Ginebra at kung bakit nadaya si Velasco sa
Olympics. Hahaba’t hahaba lang ang

diskusyon nilang maglolo at walang
mangyayari.

“Teka, sandali. Sasama na ‘ko. Kukunin
ko lang ang itak ko. Mahirap na’t baka nga
may kung anong naghihintay diyan sa ibaba.”
Hindi rin natiis ng lolo ang apo. Baka nga
totoo ang sinasabi nito. Nagtuloy sa kusina
ang matanda, sa may sawaling dingding ng
batalan at hinugot mula roon ang nakasuksok
na itak.

Kabanata  3
MGA PATAY NA KAMBING

“ ANAK ng pitong kuwagong duling! Ang mga
alaga ko! Anong nangyari sa mga alaga ko!”
gimbal at halos pasigaw na sabi ni Lolo Hugo
habang pinagmamasdan ang anim na
kambing na duguang nakahandusay.

Tulala’t hindi makapagsalita naman si
Tomas na hawak pa rin ang ilawang gasera.

“Paano nangyari ‘to?” tulirong tanong pa
rin ni Lolo Hugo habang isa-isang hinihila ang
mga patay na hayop.

“Mga ungol lang po ang narinig ko...”
“Hindi lang basta nilaplap ang leeg. May

tama ang iba sa tiyan... Nilapa nang husto!”
patuloy na iniinspeksiyon ni Lolo Hugo ang
sugat ng namatay na mga alagang hayop.

“Baka meron pang ibang patay,” ani
Lolo Hugo.

Inilawang muli ni Tomas ang kabuuan
ng kulungan. Napabuntung-hininga siya nang
makitang naroroon sa may dulong kanan,
malapit sa kanilang kubo na tabi-tabing
nakaipon ang karamihan ng mga kambing.

“Hindi naman giba ang bakod, ano ang
ginawa ng mga hayop na ‘yun, tinalon ireng
bakod?! Aba! Ubos pati laman-loob ng mga
alaga ko!” patuloy na sinusuri ni Lolo Hugo

ang mga sugat na tinamo ng mga kambing.
“Parang gutum na gutom ang mga

lumapa, tatang!”
“Oo, Tomas pero anong klaseng hayop

ang gagawa nito? Imposible! Imposible talaga
‘tong nangyari sa atin! Teka, ‘ika mo’y may
narinig kang mga ungol, ‘di ba?”

“Opo, Tatang, marami pong mga ungol.
Malalakas po. Parang mababalasik, kaya nga
po ako nagising.”

“Malalakas...? Mababalasik...? Wala
naman tayong mababangis na hayop dito.
Mababangis na hayop lang ang...” naputol
ang sinasabi ni Lolo Hugo pagkat may
pumasok sa isipan nito at hindi ito
makapaniwala.

“‘Susmaryosep! ‘Wag po sanang
magkatotoo. Mahabaging langit ng Diyos na
totoong anak si Jesus na ipinako sa krus!”
napahimakas si Lolo Hugo.

“Bakit po, tatang?” nagtatakang tanong
ni Tomas. Kitang-kita niya ang biglang
pamumuo ng takot sa mukha at mga mata ng
kanyang lolo.

Hindi kumibo ang matanda. Lalong nag-
iwan iyon ng palaisipan sa isipan ni Tomas.
Tahimik pa rin si Lolo Hugo at matagal na
hindi kumikibo. Titig na titig sa iniilawang
katawan ng kambing sa kanilang paanan.



B1  GANG:ASW ANG SA HATI NGGABI  ...  1 6

Lumuhod ang matanda at pinag-
aaralang maigi ang kung anong bagay na
tumawag sa pansin nito na naroon sa
katawan ng kambing.

“Tatang, anong hinahanap n’yo?”
Hindi pa rin sumagot ang matanda.

Ilang saglit pa at bumunot ito ng panyong puti
mula sa bulsa ng pantalon at inilagay doon
ang hinugot na maliliit na bagay mula sa balat
ng isang kambing.

“Ano ‘yan, Tatang? Ano po ‘yang
kinukuha ninyo?” muling tanong ni Tomas.

Katahimikan pa rin ang tugon ni Lolo
Hugo sa apo. Patuloy lang ito sa ginagawa.
Inisa-isa ang mga bangkay ng mga kambing.
May hinahanap. May pinupulot at itinatago sa
hawak na panyong puti.

Nakiramdam lang si Tomas. Ngayon,
ang bawat kilos ng lolo ay minamatiyagang
maigi. Ilang sandali pa’y natapos na ang
matanda at pagkuwa’y naglakad ito patungo
sa tarangkahan pababa ng burol. Sumunod si
Tomas sa kanyang lolo.

Sa may tarangkahan ay may nakabiting
batengteng o makeshift na kampana.
Ginagamit ito kapag may panawagang
babala. Kapag may  aksidente o ano mang
uring pahayag na dapat malaman agad ng
Kabesa ng baranggay o ng mga tanod.

Lahat ng bahay sa San Martin ay may
batengteng para kung saka-sakali at may
emergency na dapat malaman ay mabigyan
ng babala ang lahat. Ngunit ang pangunahing
dahilan nitong batengteng ay sa pagbababala
sa mga tagarito kapag may rumaragasang
lahar o mudflow na patungo sa kanilang lugar.

Awa naman ng Diyos, kahit kalapit-lugar
lang nila ang Mt. Pinatubo, pagkat sila’y sa
Zambales naroroon at karatig bayan ang
dating Subic Base, hindi pa sila nakakaranas
ng mga grabeng pangyayari.

Malakas na pinalo ni Lolo Hugo ang
batenteng. At habang patuloy ito sa
pananawagan ay tahimik lang na
pinagmamasdan siya ni Tomas. May mga
katanungang nabuo sa isipan ni Tomas. Ang
ipinagtataka niya ay puwede namang

mamaya na lang sa pagsikat ng araw ipaalam
sa baranggay ang nangyari sa kanilang mga
kambing, ano’t nagmamadali ang kanyang
tatang.

Ano kaya ang dahilan at dapat na
alarmahin agad-agad ang baranggay? May
kakaiba bang nangyayari ngayon dito sa San
Martin? May salot na naman bang
dumarating? Hayop nga ba talaga ang
pumaslang sa mga alaga nilang kambing? At
kung hayop man, anong klaseng hayop iyon
na sobra ang bangis at kayang-kayang lapain
ang kanilang mga alaga?

Matamang pinagmasdan ni Tomas ang
lolo na walang puknat pa ring patuloy na
inihahampas ang hawak na tubo sa hungkag
na metal. Tila galit na galit ang matanda. Tiim
ang mga ngipin at sa mga mata’y makikita
ang tila apoy na naglalagablab.

Tila gustong gisingin ng matanda ang
bayan. Gusto nitong ipagsigawan nang buong
lakas sa bayan ng San Martin na may
dumating na namang panganib. Ang buhay ng
bawat isa sa kanila ay nanganganib.

Matapos ibigay ang lahat ng lakas ay
ibinalibag ni Lolo Hugo ang hawak na tubo sa
ubod dilim at mahalamang parte ng burol sa
labas ng bakuran. Tikom ang mga kamaong
ubod lakas na sumigaw sa kawalan.

“Tapos na ang lahat sa atin. Bigyan mo

naman ako ng KAPAYAPAAN!”
Sa pagkakataong iyon nanindig ang

lahat ng mga balahibo sa katawan ni Tomas.
“Ano ang nangyayari sa tatang ko, Diyos ko
tulungan n’yo po kami.” mangiyak-ngiyak na
usal ni Tomas na tumingala pa sa langit.

“Tapos na! Naintindihan mo ba ako?
Tapos na ang lahat sa atin!” patuloy na sigaw
ni Lolo Hugo sa dilim.

Lalong nasindak si Tomas. “Sino kaya
ang sinasabihan ni Lolo sa likod ng dilim? Ano
ang koneksiyon sa pananalakay ng tila
mababangis na hayop kay Lolo Hugo?” hindi
napigilang tanong niya sa sarili.

Mayamaya pa’y tahimik na naglakad
pabalik sa kubo si Lolo Hugo. Walang kakibu-
kibo at ni hindi na tinawag si Tomas na
naroroon pa ring nakatayo sa loob ng
kulungan ng mga kambing. Tahimik at litung-
lito ang isipan ni Tomas na sinundan ng mga
mata ang palayong matanda.

Kabanata  4
ANG COMPUTER NI BOGING

“ BOGING, ano ‘yan?!” bulalas ni KIKO nang
makitang may inilabas ang matabang kaibigan
mula sa loob ng malaking bag nito.

Kararating lang ni Boging sa clubhouse
ng B1 Gang. Halos magkandarapa nga ito sa
pagpasok nang pagbuksan ni JO ng pintuan.

“Naaalala n’yo pa ba si Tito George ko?”
ani Boging na agad naupo sa sahig at
kinandong ang bag.

“Oo naman. Siya ‘yung kasama natin sa
Sagada, ‘di ba?” sagot ni GINO na tinutukoy
ang kaso ng MISTERYO SA LIBINGANG-
YUNGIB.

“Oo. Kagagaling n’ya lang sa Hong
Kong. Marami raw na nag-se-sale na tindahan
doon kaya binili niya ‘tong laptop computer.”

“Pasalubong niya sa iyo ‘yan?” Si Kiko.
“Hindi, hiniram ko lang kasi may

ipapakita ako sa inyo,” sabi ni Boging na
maingat na inilalabas mula sa carrying case
ang computer.

“Ang ganda, Bogs!” ang humahangang
sabi ni Jo.

“Hindi lang maganda. Powerful pa.
Parang ikaw, Jo: small but terrible!” biro ng
matabang Tsinoy habang inihahanda ang

mga kable ng computer. “Lahat na’y nandito
sa loob ng maliit na computer na ‘to. May
modem pa kamo!”

“Ano’ng modem, Boging?” tanong ni Jo.
“‘Yun ang device na ginagamit para

‘makapag-usap’ sa linya ng telepono ang mga
computers, ‘di ba, Bogs,” ani Gino na
tumabing naupo sa sahig.

“Oo, pati data transfer e puwede.”
“E ‘yung nababasa kong e-mail, puwede

ba rin diyan?” tanong ni Kiko.
“Mismo, Kiko! Electronic mail, o e-mail,

mga liham na hindi na gumagamit ng papel at
hindi na kailangang magdaan sa koreo kundi
dito na lang sa computer kahit pa sa abroad
ang ka-mail mo. Hindi lang ‘yun, makaka-surf
pa tayo sa Internet.”

“Talaga, Bogs, sa Internet?” sabik na ulit
ni Gino.

“Oo, guys. Iyon ang pasalubong sa akin
ni Tito George. Binigyan niya ako ng account
sa Internet! Kaya puwede na tayong mag-
surfing sa cyberspace!”

“Mag-ano saan?!” nalilitong tanong ni
Jo. Hindi siya makasunod sa pinag-uusapan
ng mga binatilyo.

“Naku, Jo. Ipapakita ko na lang sa ‘yo.
Pero kailangang lumipat tayo sa salas n’yo
para mai-connect ko ang computer sa linya ng
telepono,” sagot ni taba.

Kalalabas pa lamang ng mga kabataan
mula sa clubhouse nila nang biglang may
sumigaw na mama sa may gate nina Gino.

“Mayroon ba ritong B1 Gang?!” sigaw
ng kartero.

“Aba, tayo ‘yun, a!” nagulat na sabi ni
Kiko.

“Mayroon po, mama, kami po ‘yun!”
sagot ni Jo sa karterong ngayon ay
iwinawagayway na ang sulat para sa kanila.
Nagtatakbong tinungo ni Jo ang gate kasunod
ang tatlong binatilyo.

“B1 Gang... pakipirmahan ‘to, ineng,
registered mail kasi,” sabi ng kartero na
iniaabot ang isang ballpen at inilahad ang
dokumentong lalagdaan. Madaling pumirma si
Jo at nagpasalamat sa kartero na mabilis
namang lumipat sa kabilang bahay para mag-
deliver ng iba pang sulat.

Naiwan ang apat sa may gate. Curious
ang lahat. Napabaling si Jo kay Gino, “Kuya,
sulat nga para sa ‘tin... galing kay Tomas
Lopez... galing pa ng San Martin, Subic sa
Zambales.”

“May letter sender na tayo, guys!”
kinikilig na sabi ni Boging.

“Buksan mo agad, Jo. Ikaw na ang
magbasa at makikinig kami,” sabi ni Gino sa
kapatid na nagmamadaling punitin ang
tagiliran ng sobre.

Kabanata  5
ANG LIHAM NI TOMAS

NAWA ay datnan kayo ng liham kong ito na
nasa mabuting kalagayan. Hindi n’yo
nalalaman ako’y masugid ninyong tagahanga
at tagasubaybay. Bawat isyu ng inyong ‘B1
Gang Mystery and Adventure Series’ ay hindi
ko kinaliligtaan. Palagi akong nagpapabili sa
Lolo Hugo ko pag lumuluwas siya sa
kabayanan.

Matagal ko nang gustong sumulat sa
inyo ngunit ako’y nahihiya. Pero ngayon ay
naglakas-loob na ako dahil mayroon kaming
problema dito sa San Martin na sa aking
paniniwala, kami’y inyong matutulungan. Sa
kasalukuyan, kami rito sa San Martin ay takut
na takot dahil sa may panibagong salot na
dumating sa aming bayan. Wala pa namang
taong namamatay ngunit may mga biktima na.
Anim sa alaga naming kambing ang nilapa at
nagkalasug-lasog sa isang iglap isang
hatinggabi.

Ayon sa matatanda, walang hayop na
makakagawa nang gayon at halos lahat dito
ay nagkakaisang ang salarin daw ay
ASWANG. Balot na kami ng takot dito. Wala
nang lumalabas pagkagat ng dilim. Ang
nakakatakot ay baka pagsimulan ito ng

kaguluhan. Baka magkaroon ng bintangan at
pag-aaway-away kung sino ang aswang sa
aming lugar. Kaya minabuti kong humingi sa
inyo ng tulong upang maliwanagan ang
misteryo at hiwagang bumabalot sa aming
bayan ngayon.

Sana ay naunawaan n’yo ang aming
kalagayan.

Lubos na gumagalang,
Tomas Claudio Lopez

P.S.
Kung sakaling maisipan n’yong magtungo sa
amin ay si Hugo Lopez ang inyong hanapin.
Siya ang aking lolo. Nagpapauna lamang ako,
wala kaming kuryente at tubig bukal ang
aming inumin. Salamat muli.

Natapos nang basahin ni Jo ang sulat ni
Tomas. Matagal na hindi nakapagsalita ang
lahat. Nagpapakiramdaman ang isa’t isa.

“Aswang... maganda yatang misteryo
‘to. Ano sa tingin n’yo, guys?” si taba ang
hindi nakatiis. “Totoo nga kaya ang aswang?”

“No dice, kathang isip lang ang mga
‘yan ‘no,” sagot ni Kiko.

“Kathang-isip nga, pero isipin n’yo
naman hanggang sa ngayon, nakarating na
ang tao sa buwan at computerized na ang
bawat takbo ng buhay, pero may naniniwala
pa rin sa aswang,” sambit ni Jo.

“Anong gagawin natin, pagtutulungan ba
nating ma-solve ang misteryong inaalok ni
Tomas?” tanong ni Gino sa lahat.

“To see is to believe, ang motto ko, kaya
sama ‘ko diyan. Challenge sa B1 ang
problema nina Tomas sa San Martin,”
tiwalang sabi ni Boging.

“Diyan naman ako believe sa ‘yo,
Boging. Pabagu-bago ka ng motto,” ani Jo na
nailang sa sinabi ni taba.

“Ba, ‘yun naman talaga ang motto ko.
Baka ang sinasabi mo e ‘yung madalas nating
sabihing, ‘All for one, one for all!?’”

“Hindi ‘no! Ang alam kong motto mo’y
ÁTO EAT AND EAT!” natatawang sabi ni Jo.

“Pero alam n’yo, natsa-challenge din
ako sa isinulat ni Tomas,” singit ni Kiko na
hindi maalis-alis ang pagkaseryoso ng mukha.

“Hindi lang sa atin challenge, hamon din
para sa mga taga San Martin ang problemang
‘yun. Kung naniniwala silang aswang ang
gumawa noon, kailangang i-prove nila sa atin.
At tayong hindi naniniwala ay kailangang
patunayan naman natin sa kanila na mali sila
sa kanilang paniniwala. Deal?!”

“Deal!” sagot ng lahat na naghigh-five.
“Teka, kuya,” singit ni Jo, “Mas mabuti

siguro kung mag-research muna tayo tungkol
sa aswang.”

“Magandang suggestion ‘yan, Jo, pero

nagdududa akong marami tayong
makukuhang info tungkol sa aswang. Mas
marami kasing hearsay kaysa sa factual
information,” sagot ni Gino. “Kiko. May alam
ka bang library na puwedeng puntahan?”

“A, excuse me, guys. Hindi na tayo
kailangang umalis. Ano ang ginagawa ng
laptop computer na ‘to?”

“Laptop computer? Bakit may aswang
na ba sa diyan sa computer mo?” mataray na
tanong ni Jo.

“Ibig mong sabihin, Bogs, merong
tungkol sa aswang sa Internet?” ani Kiko.

“Kung susuwertehen tayo baka
mayroon. Baka may mga local publishers na
may website tungkol sa kanilang ibinebentang
libro,” sagot ni Boging.

“Website? Ano na naman ba ‘yan?”
singit na tanong ni Jo.

Hindi napigilang matawa ng mga
binatilyo sa sinabi ni Jo. “Sa Internet may
kinalaman ‘yon, Jo,” ani Kiko.

“Ayan na naman kayo. Puro kayo
internet e ayaw n’yo namang ipaliwanag sa
akin. Baka mamaya pag-internetin ko ang
mga pagmumukha n’yo eh!” mataray na
singhal ng dalagita.

“Siya, Jo. Tayo na sa loob ng bahay at
nang ma-introduce na kita sa daigdig ng
cyberspace!” sa wakas ay yaya ni Boging.

Kabanata  6
INFORMATION HIGHWAY

CYBERSPACE. Ito ngayon ang trend sa
computer technology. Ang tinatawag na
cyberspace ay ang kabuuan ng maraming
mga computer networks sa iba-ibang bansa
na nakikipag-ugnayan, nagpapalitan o kaya’y
nagbebentahan ng mga produkto.

Puwede ka ring makipagkaibigan sa
sinomang naghahanap ng makikilala. O kaya
naman ay makipagbalitaan sa ilang kaibigang
nasa ibang bansa.

At mula rin sa mga networks na ito ay
maaaring makakuha ng information sa
anomang datos na naroon o kaya’y mga
bagay na ibinebenta at inaalok gaya
halimbawa ng libro at magazines. Maaari mo
pang basahin ang mga librong naroon at
kapag naibigan mo’y puwede mo na ring bilhin
sa kanila sa pamamagitan ng pag-fill-up ng
order form na naroroon din.

At ang tawag sa akto ng paghahanap ng
mga information sa cyberspace ay ‘surfing the
net.’ At ito ay magagawa lamang kung
mayroon kang computer, modem at account
sa isang local network na kasapi sa Internet
na tulad ni Boging.

Matining na humuni ang modem ni

Boging nang makakonekta ito sa local
network niya. Nasa salas na si taba kung
saan ay inilipat niya ang jack ng telepono sa
laptop computer. Nasa likod naman ang
tatlong barkada niya at nakatingin din sa
monitor upang makita ang kanyang ginagawa.

Pagkatapos na pinindot ni Boging ang
kanyang pangalan at password sa keyboard
ay saka lamang nagpasimulang mag-surf si
Boging. Hinahanap niya kung saan maaring
makakakita ng impormasyon ukol sa aswang.

Makalipas ang halos 15 minutos ay
natagpuan din ni Boging ang hinahanap.
Pinalad silang mayroong Pilipinong publishing
company ang nasa Internet.

“Tingnan n’yo ang isang libro nila o,”
nakangiting sabi ni Boging sa lahat na
nakaturo sa listahan ng mga titulo na nilimbag
ng kumpanya na nasa monitor.

“‘Filipino Lower Mythology Creatures’,”
malakas na basa ni Kiko. “Nadale mo, Bogs!”

Sa pamamagitan ng ilang command
mula sa kanyang computer, sinimulan ni
Boging na kopyahin ang isang kabanata ng
libro na tumatalakay sa mga aswang. Ilang
minuto lang at muling nagsalita si taba.

“Ayos na! Nakita n’yo naman ang dali-
dali!” mayabang na sabi ni Boging sa lahat
pagkatapos nitong putulin ang koneksiyon ng
telepono.

“Anong ayos na?” tanong ni Jo dahil
imposible namang nabasa na ni Boging ang
buong kabanata sa ganoong kaikling
panahon.

“Narito na sa computer ko ang tungkol
sa aswang,” paliwanag ni Boging. Mayroon uli
itong pinindot at lumabas nga sa monitor ang
kabanata ukol sa aswang.

“Ayan at babasahin na lang natin. Hindi
na tayo kailangang magbiyahe o mag-notes o
magpa-zerox pa.”

“Wow! Wala talagang imposible sa B1
Gang,” natutuwa ring sabi ni Jo na
minamasahe pa ang malalapad na balikat ni
Boging. “Ang galing-galing mo talaga!” puri pa
nito sa kaibigan.

“Alam mo, Jo, sa totoo lang, gusto ko
‘yang masahe mo, masarap. Kaya lang may
problema, e,” anito.

“May problema ba sa computer, Bogs?”
nag-aalalang tanong ni Gino.

“Hindi ang computer. Itong tiyan ko ang
problema. Nagrereklamo na, Gino,” pahayag
ni taba na hinihimas-himas pa ang matambok
na tiyan. Natawa tuloy ang tatlo sa sinabi ng
kabarkada.

“Bayaan mo, Bogs, matapos mo lang
‘yan, ako pa mismo ang maghahain sa ‘yo ng
hapunan,” sakay naman ni Gino sa biruan.

Kabanata  7
MGA PINOY NA ASWANG

PINIGILAN ng magkapatid na Gino at Jo na
umuwi agad sina Kiko at Boging. Doon na nila
pinaghapunan ang dalawa upang pagkatapos
ay mapag-usapan ang kasong isinulat ni
Tomas.

Nasa loob na uli ng clubhouse ang
barkada. Nakaupo silang nakapaikot sa sahig.
Pinag-uusapan ng apat ang nakuha ni Boging
na kabanata sa “Filipino Lower Mythology
Creatures.”

“Ayon dito, may limang uri pala ng
aswang,” panimula ni Kiko na kandung-
kandong ang maliit na computer ni Boging.
Natatakot daw si taba na siya ang magbasa
ng nakuha nilang file sa Internet. Pero sa
totoo lang, ayaw lang nitong maantala ang
pagdukot sa popcorn na iniluto para sa kanila
ni Aling Linda.

“Ang una ay ‘yung tinatawag na bampira
na ang ugat ay nanggaling sa European at
American Lower Mythology. Dito nga lang sa
‘tin ay may kaibahan nang konti. Habang ang
bampira sa ibang bansa ay may matatalim na
pangil, ang bampirang pinoy ay walang pangil
kundi may matutulis at mahahabang dila.”

“Shocks! Ganoon pala ‘yun. E ‘di mali

‘yung mga napapanood nating bampira sa
mga lokal na pelikula. ‘Yak! Ibig sabihin hindi
nag-re-research ang mga writers nila!”
ilandang ng matabil na bibig ni Jo na
panandaliang pumutol sa mga sinasabi ni
Kiko.

Tumatangong nagpatuloy ang binatilyo.
“Amalanhig ang tawag sa bampira sa West
Visayas, danag naman sa Isneg at
mandurugo sa Katagalugan.”

“Saka hindi pala tamang bampira ang
tawag natin kundi mandurugo!” pansin ni
Gino.

“Ang ikalawang klase naman ng aswang
ay ang tinatawag na mga viscera suckers. Ito
‘yung nagkakaroon ng pakpak at nahahati ang
katawan. Iniiwan ng pang-itaas na katawan
ang ibabang bahagi para makapaghanap ng
biktima,” patuloy na pagbabasa ni Kiko mula
sa computer.

“Sigurado ‘ko, ‘yan ang manananggal,
Kiko!” singit uli ni Jo.

“Oo, at abat ang tawag sa kanila ng
mga taga-West Visayas, buruka sa Ilocos at
aswang na lupad sa Bicol Ang paboritong
biktima ng mga manananggal ay mga buntis,
at ang type nilang kainin ay ang puso, atay,
baga at bituka ng tao.

“Ang gawain daw ng manananggal ay
lumipad at bumaba sa ibabaw ng bubong ng

mga bahay-bahay. Gagawa ang mga iyon ng
butas sa bubong at isusulot ang mahaba at
matulis na dila na parang sinulid sa nipis.
Papasok naman ang dila sa katawan ng
bibiktimahin at sisimulan nang kainin niyon
ang laman-loob ng biktima. Pag
natiyempuhang buntis ang biktima, pati ang
baby sa tiyan ay kasamang madadale.”

“Naku, Bogs, delikado ka pala!” baling ni
Jo sa katabi.

Napatigil sa pagsubo ng popcorn si
Boging sa pagtataka. “Bakit ako magiging
delikado?”

“Baka kasi mapagkamalan kang buntis
ng mga manananggal!” sagot ni Jo na
dinutdot pa ang matambok na tiyan ng
binatilyo.

“Payat na ‘ko, ‘no!” ganting sabi ni
Boging na agad pinaliit ang tiyan.
Nagkatawanan tuloy ang lahat.

“Ang pangatlong uri ng aswang ay itong
sinasabing werebeast na kiwig ang tawag ng
mga taga-Aklan at malakat sa Cebu. Ito iyong
mga taong may kakayahang mag-anyong
hayop pagsapit nang hatinggabi.”

“Tulad siguro ng wolf, Kiko, kaya
werewolf ang tawag sa kanila,” wika ni Gino.

“Oo pero ayon dito, hindi raw wolf ang
anyo ng Pilipinong werebeast. Kadalasan daw
ay itim na aso o kaya’y malaking baboy!”

paliwanag ni Kiko na muling napalingon sa
dako ni Boging.

“O ba’t sa ‘kin ka nakatingin, Kiko? Saka
kung aswang man ako hindi kita pagtitiyagaan
kasi ni hindi ako matitinga sa katawan mong
‘yan!” wika ni tabatsoy na muling nagdulot ng
halakhakan sa grupo.

“Ano na ang pang-apat at panglimang
klase ng aswang, Kiko?” sabik na sabi ni Jo.

“Ang pang-apat ay ang mga
mangkukulam. Alam na natin ang ginagawa
ng mga ito. Pag nagalit sa isang tao ay
kukulamin niya ito sa pamamagitan ng
manikang basahan na tutusuk-tusukin ng
karayom. At ang iba naman ay uutusan ang
mga inaalagaang insekto na pumasok sa
katawan ng kagalit na unti-unting papatay sa
biktima. Mambabarang ang tawag sa kanila
sa Bicol, manggagamod sa Ilocos at
Pangasinan, at mamumuyag sa West
Visayas.”

“Aswang din pala ang mga
mangkukulam. Ngayon ko lang nalaman ‘yun
a!” sorpresang sabi ni Gino.

“At ang panghuli ay ang carrion-eaters o
ghouls. Ang gawain ng mga ito ay mag-abang
ng mamamatay at nakawin iyon para kainin.
Ito ang pinakamababang uri ng aswang.
Balbal ang tawag sa mga ito ng mga
Tagbanuas, busaw sa mga Bagobos, segben

sa mga taga-East at West Visayas at wirwir sa
mga taga Kalinga at Apayao.”

“Yaiks, kadiri! Binabawi ko na ang
sinasabi kong matakaw si Boging. May mas
matakaw pa pala at kadiri talaga!”
napapangiwing sabi ni Jo.

“Pero alam n’yo marami pa tayong
makukuhang impormasyon na wala diyan at
naniniwala akong kabilang din sa mga
aswang,” pagbibida ni Gino.

“Tulad ng..,” tanong ni Kiko.
“Gaya ng kinikuwento ng lola namin,

‘yung kantanod.”
“‘Ano naman ‘yon?” Si Boging.
“Plain and simple na tao lang daw ang

kantanod pero pag may naaamoy na buntis ay
hindi iyon mapakali. Pupunta raw ‘yun sa tabi
ng bahay ng buntis at walang gagawin kundi
umupo lang doon at amuyin nang amuyin ang
scent ng baby na nasa loob ng tiyan ng ina.
Pag umalis na ang kantanod, wala na rin daw
‘yung baby sa tiyan at magiging mass of blood
na lang,” ani Gino.

“Ay, oo, Kuya. Naaalala ko pa ang
kuwentong iyan ni Lola,”  wika ni Jo na medyo
nakaramdam ng takot. Hindi nakaligtas iyon
kay Gino.

“O, Jo, masyado mo naman yatang
dinidibdib ‘tong mga aswang-aswang na ‘to.
Baka nalilimutan mong kabilang ang mga



B1  GANG:ASW ANG SA HATI NGGABI  ...  3 5

aswang sa alamat ng Pilipino. Folktales lang
ang mga iyan.”

“Oo nga, Jo,” dagdag ni Kiko. “Gaya ng
mga sirena, higante, siyokoy, duwende na
kasama nina Pedro Penduko, Bernardo
Carpio, Mariang Makiling, Lam-Ang, Mariang
Sinukuan at marami pang iba. Mula lang sa
ating makukulay na alamat ang mga ‘yan.”

Pinatay at isinara na ni Kiko ang
computer ni Boging. “May naalala rin akong
kuwento tungkol sa aswang na nabasa kong
naganap nitong Fil-American war. May isang
bundok daw na hindi mapasok ng mga
Amerikano dahil nasasakupan ng mga
Pilipinong sundalo. Kakaunti lang daw ang
mga Kano kaya hindi nila kayang lumaban
nang sabayan. Pero nadaig pa rin nila ang
mga Pilipino sa tulong ng aswang.”

“Tinulungan sila ng aswang?!” bulalas ni
Boging.

“Hindi totoong aswang, Bogs,” iling ni
Kiko. “Para mapaalis sa lugar na iyon ang
kalaban, humuli ang mga Kano ng isang
Pilipino lang. At nang mapatay nila iyon ay
inalisan nila ng dugo ang kawawang sundalo
at sinugatan nila iyon para magmukhang
biktima ng aswang. Tapos ay inilagay nila ang
bangkay sa lugar na matatagpuan ng mga
kasamahan nito. At tama ang mga Kano...
nang makita ng ibang Pilipinong sundalo ang

kasama nilang luray-luray ang katawan, dali-
daling nagsilisan ang mga iyon sa pag-
aakalang may aswang sa bundok na iyon!”

“Imagine, sarili nating folktale e ginamit
para lalo tayong maalipin,” napapailing na ring
sabi ni Boging.

“Hindi lang ang Kano, Bogs. Pati na rin
ang Kastila,” dagdag ni Kiko. “Isipin n’yo na
lang kung paano pinaikut-ikot ng mga prayle
ang ninuno natin sa pamamagitan ng sarili
nating yamang alamat. Nakakainis ‘no?”

“Talagang nakakainis, imagine naging
negosyo pa tuloy ang mga krus, rosaryo,
pangwisik na tubig, kalmen at iba pang mga
anting-anting laban sa hindi naman nag-e-
exist sa tunay na buhay kundi sa imahinasyon
at mga kuwentong bayan lamang,” sabi ni
Kiko.

“Pero hanggang ngayon marami pa rin
ang naniniwala at natatakot sa mga aswang,
‘di ba?” ani Boging.

“Kaya nga hanggang ngayon, kumikita
pa rin ang mga mapagsamantala... obvious ba
sa pelikula at sa mga tabloid,” nagngingitngit
na sabi ni Jo.

“O, anong palagay n’yo, guys?
Interesado ba kayo sa aswang? Totoo nga
bang may aswang o superstition lang ito?
Kung naniniwala kayong may aswang, thumbs
up!”

Lahat ay nag-thumbs down sa
pagsubok ni Gino.

“Kung naniniwala kayong dapat nating
mapatunayan na walang aswang sa San
Martin, thumbs up!”

Lahat ay nag-thumbs up.
Nagkatinginan sina Kiko, Boging at Jo

na may mga ngiti sa kanilang mga mata. Isa
lamang ang ibig sabihin ng mga tanong ni
Gino. Pupunta ang B1 Gang sa San Martin!

Kabanata  8
ANG BIYAHE SA SAN MARTIN

NANG magpaalam ang apat na kabataan sa
kani-kanilang magulang ay binigyan lang sila
ng tatlong araw.

“Hindi tayo puwedeng magtagal sa San
Martin kaya gawin agad natin ang dapat na
gawin. ‘Wag na tayong mag-aksaya pa ng
panahon. Ayokong masira tayo sa mga
parents natin at baka hindi na tayo payagan
sa mga lakad natin sa susunod,” ani Gino
pagkatapos na pag-usapan nila ang strategy
na gagawin nila sa San Martin.

Kanina’y relax lang ang grupo sa
pagkasakay ng bus patungo sa Subic. Ngunit
nabawasan ang pagkakalmado ng lahat nang
madiskubre nilang mahigit-kumulang sa anim
na oras ang biniyahe nila mula sa Maynila.

Dati-rati’y kulang-kulang sa apat na oras
lamang ang biyahe. Mangyari kasi’y patuloy
pa ring ginagawa ang mga tulay at kalsadang
paulit-ulit na sinisira ng lahar kada dumarating
ang panahon ng tag-ulan. Maraming bahagi
tuloy ng highway ang one-way traffic.

11:30 a.m. Pagkababa sa Subic, sila’y
kumain at nagpahinga muna sandali sa isang
kantina at pagkatapos ay muling sumakay ng
pampasaherong jeepney patungo sa

destinasyong bayan ng San Martin. Sabi ng
driver ay mga 27 kilometers pa ang San
Martin, mahigit kumulang na isang oras na
biyahe. Napuna ng driver ang mabibigat na
dala-dalahan nilang mga back-packs at mga
camping equipments.

“Aba’y saan ba kayo pupunta,
mamumundok ba kayo sa San Martin?
Delikado roon ngayon, bumalik na kayo. Mga
batang ire, baka madisgrasya pa kayo!”

“Bakit ho, may ano ba po ba sa San
Martin?” tanong ni Jo.

“Aba’y hindi n’yo ba nabalitaan?
Napalabas pa nga sa TV na nilusob ng
aswang ang San Martin! Karaming kambing
ang niluray!” sagot ng driver habang patuloy
na nagmamaneho.

“Mama, naniniwala ho ba kayong totoo
ang aswang?” magalang na tanong ni Kiko.

Hindi kumibo ang lalaki. Tiningnan ng
grupo ang mga kapwa pasahero. Pero wala
ring gustong sumagot sa katanungan ni Kiko.
Pawang mga napipi ang lahat. Tipong
nahihiyang hindi maintindihan. Sa wari ni
Boging ang mga iyo’y nahihiyang ipaalam sa
kanila ang tunay nilang paniniwala.

“Kaya nga ho kami pupunta ng San
Martin para malaman ang katotohanan. Kung
tunay nga ba ang aswang o hindi,” hindi
makatiis na salita ni Boging para sa lahat.

Lahat ay napatingin kay taba ngunit muli
ring binawi ang mga pansin at walang
nagsalita. Hindi nakatiis ang driver at muli
silang binalingan.

“Paano kung totoo at napatunayan
n’yong may aswang nga, makakabalik pa
kaya kayo sa inyong pinanggalingan?”
napapalatak at iiling-iling ang driver, “Kanino
ba kayo tutuloy, may kamag-anak ba kayo
dun?” concerned na tanong ng lalaki.

“Kaibigan po, tenelegramahan po namin
siya kahapon na darating kami. Si Tomas
Lopez po... apo ni Lolo Hugo,” sagot ni Gino.

“A, doon ba?! Aba’y naghahanap nga
pala talaga kayo ng disgrasya! Aba’y doon
mismo sumalakay ang aswang a!”

“Alam po namin, sumulat kasi sa amin si
Tomas, kaya doon kami tutuloy. Kilala n’yo po
ba sila?” sabad ni Jo.

“Oo, iha. Hayaan n’yo pagkababa ng
mga pasahero ay ihahatid ko na kayo sa
kanila. Malayu-layo rin naman ang bahay nila
mula sa kabihasnan. Tiyak na maglalakad
kayo gawa nang hindi naghahatid ang tricycle
pataas ng burol.”

“Naku maraming salamat po! masayang
sabi ni Jo.

“Mang Kuling, tawagin n’yo na lang
akong Mang Kuling,” pagpapakilala ng mabait
na driver sa kanila.

“Maraming salamat po, Mang Kuling,”
wika ni Gino.

“Walastik, may kaibigan palang taga-
Menila ang damuhong si Tomas, siguradong
matutuwa si Lolo Hugo!” nakangiting wika ni
Mang Kuling at pagkatapos ay inapakan na
nang madiin ang silinyador ng sasakyan
upang lalong bumilis ang takbo ng jeep.

“Papaspasan na natin para makarating
agad tayo kina Lolo Hugo! Ayokong gabihin
doon, nakakatak--- este madilim kasi,”
natatawang birada pa ni Mang Kuling.

Natawa lang ang grupo. Kung
mapapadali ang pagdating nila kina Tomas ay
mas magaling dahil maikli lang nga ang
panahon nilang maiuukol sa San Martin.

Pinagsawa na lamang nila ang kanilang
mga mata sa magagandang tanawing wala sa
Maynila. Ang luntiang kapaligiran, ang
mayamang bukirin, Ang naglalakihan at
mabungang punungkahoy, ang mga hayop-
bukid, ang malalayang ibon sa himpapawid,
ang sariwa at preskong hangin. Muli ay binati
nila sa kanilang kaisipan ang dalisay na
samyo at mukha ng inang kalikasan.
Kayganda talaga, sana’y manatiling ganito
ang bayan.

Kaya tuloy mahirap paniwalaan na may
masamang nangyayari sa lugar na ito.

Kabanata  9
ANG BAGONG KAIBIGAN

IKA-ISA’T KALAHATI ng hapon nang
sumapit sa tarangkahan nina Tomas ang
grupo na kasama si Mang Kuling. Tuwang-
tuwa at hindi magkamayaw sa pag-aasisti si
Tomas nang makilala niya nang harapan ang
mga hinahangaan niya’t kinagigiliwang B1
Gang. Gayon din si Lolo Hugo at maging ang
Kabesa ng baranggay na sinundo pa ni Lolo
Hugo upang ipaalam na may bisita sa kanila
ay taranta rin sa pag-aasikaso.

Special telegram pa lang ang dumating
sa kanila kahapon na pinadala ni Gino ay
hindi na malaman ng maglolo kung ano ang
gagawin. Sabik si Tomas dahil ngayon lang
niya makakatagpo ang kanyang mga idol.

Siyempre nahawa rin ang lolo sa
damdamin ng apo. Isipin n’yo naman, ikaw na
ang maging lolo ng kaisa-isang apo at mga
taga-Maynila pa ang bisita na susubukin pa
raw kung totoo ang aswang.

Aba, iba ito, wika ni Lolo Hugo sa sarili
noong mabasa ang telegrama ni Gino at nang
mapaliwanagan ni Tomas kung ano talaga
ang sadya ng grupong iyon. Napailing lang
naman noon si Kabesa.

“Naloloko na ba kayo, Tomas? Hindi

kayo bibiruin ng aswang!” pakutya pang sabi
nito kahapon sa apo.

“Lo, may gusto lang kaming
patunayan...”

“Naku, mga bata pa nga kayo. Hindi
n’yo alam ang mga sinasabi n’yo. Papunta
palang kayo, pabalik na ‘ko. Ako na ang
nagsasabi, totoo ang aswang!”

Hindi nakakibo si Tomas. Nag-aalala
siya na baka nagagalit ang kanyang lolo.
Hindi yata tama ang ginawa niyang pagsulat
at paghingi ng tulong sa B1 Gang. Ngunit sa
tibok ng puso niya alam niyang tama ang
kanyang ginawa.

Matagal na silang takot. Ngunit saan at
kanino? Pero ang iniisip niya ay baka
nasaktan niya ang damdamin ng lolo sa
pagsalungat sa mga paniniwala nito. Ngunit
mga paniniwalang dapat iwasto. At ang B1
Gang nga ang kanyang pag-asa.

Hindi lamang maling paniniwala ng
kanyang lolo ang maiwawasto kung saka-
sakali. Kundi pati na rin ang paniniwala ng
kanilang kababayan na magpasahanggang
ngayo’y alipin pa rin ng mga pamahiin.

“‘Di sige po, pa-uuwiin ko na lang po sila
pagdating nila bukas,” nanlalambot na salita ni
Tomas sa matanda.

“Aba’y hindi, ano ka, mga bisita natin
sila. Saka ngayon lang tayo magkakabisita ng

mga taga-Maynila, tapos pauuwiin mo.
Maghahanda pa ‘kamo tayo!”

Nalubos ang ligaya ni Tomas nang
marinig mula sa bibig ng kanyang lolo na
maghahanda pa sila. Kaya’t noong oras ding
‘yon ay nagkatay sila ng kambing, gumiling ng
malagkit at gumawa ng matamis.

Ngunit kung mababasa ang saloobin
nina Kabesa at Lolo Hugo ay may pag-aalala
roon. Nangangamba sila sa kaligtasan ng
mga bata. Totoo ang aswang, bakit ayaw
nilang maniwala, sa loob-loob nina Lolo Hugo
at Kabesa.

At ngayon nga’y naroon pa si Kabesa
nang salubungin nina Tomas at Lolo Hugo sa
may tarangkahan ang mga taga-Maynila.
Napangiti si Kabesa at nang maglapit sila ni
Mang Kuling na driver ay bumulong ito.

“Ke babata pala nireng mga aswang
hunter ano, pareng Kuling. Baka mamaya’y
makarinig lang ng pag-alulong ng aso ang
mga iyan e magpahatid na agad sa sakayan
ng bus pa-Maynila.”

Natawa si Mang Kuling, “Oo nga,
Kabesa. Aba’y ke-tatapang namang mga
bagets ire. Aswang pa ang hahanapin.
Santisima trinidad, kung ako nga’y makarinig
lang ng kalabog sa yero namin ay
nagtatalukbong na ako, ere pa kayang mga
bagets na ‘to.”

“Pustahan tayo, pare, uuwi agad ‘yang
mga ‘yan oras na makarinig ng alulong sa
hatinggabi,” natatawang sabi uli ni Kabesa.

“Ayoko nang pumusta, Kabesa, natalo
na nga ako kay Velasco, e. Panonoorin ko na
lang ang pagtakbo ng mga ito. Tiyak
maliligayahan pa talaga ako. Teka nga pala
Kabesa ilang araw ba sila dine kina Lolo
Hugo?”

“Ang sabi e tatlong araw pero sa tingin
ko, baka bukas ay magpahatid na ‘yan sa ‘yo
sa terminal.”

“Pero, walastik, Kabesa, matitindi ang
tindig. Kung baga sa manok kahit sisiw palang
e may ibubuga na,” paghanga ni Mang Kuling
habang pinanonood ang grupo na
kasalukuyang nakikipag-usap kina Lolo Hugo
at Tomas.

“Sinabi mo pa, iba na ang mga bata
ngayon kaysa noong panahon natin. Tayo’y
puro tiyope noon, samantalang ang mga bata
ngayon, aba’y matititindi na. Isip mo’y
maaalam na talaga,” paghanga rin ni Kabesa
na pinagmamasdan din ang grupo. “Ang
dalawa diyan ay anak daw ni Mike Rodrigo,
‘yung writer sa diyaryo. Mga writer din daw
‘yang mga bata na ‘yan, pareng Kuling.”

“Aba, kaya pala kung makaporma ay
parang mga manok na Texas! Aba’y may
ibubuga nga pala! Buti na lang at hindi ako



B1  GANG:ASW ANG SA HATI NGGABI  ...  4 6

pumusta sa ‘yo. Sa malamang na baka matalo
pa pala ako. Anak pala ng machong barako
e.”

Natawa nang malakas si Kabesa at
tinapik sa balikat ang pareng Kuling niya.

“Tena, makihalo tayo sa kanila. Gusto
ko ring makilala nang husto ang mga batang
‘yan,” yaya ni Kabesa na inakbayan pa sa
balikat si Mang Kuling. Sabay silang pumasok
sa bahay kubo nina Lolo Hugo at
nakipagkilala sa B1 Gang.

Kabanata  10
ANG KUKO NG ASWANG

“SINUSUBUKAN ko lang naman kayong
sulatan, hindi ko akalaing darating kayo!” sabi
ni Tomas sa grupo nang mapalagay na ang
loob nila sa isa’t isa.

Naroroon pa rin sina Kabesa na katabi
sina Lolo Hugo at Mang Kuling ngunit
nakahiwalay sila ‘di kalayuan sa mga
kabataan. Medyo nagbigay sila ng distansiya
para makapag-usap ang mga bata at sa
ganoon ay marinig din nila ang usapan.

Napuna iyon ni Gino. Nais niyang
huwag mailang sa kanila sina Kabesa at gusto
niya ring mabago na ang usapan. Iniisip niya
kasi ang panahon. Kailangang umpisahan na
nila. Naghihintay lang siya ng tiyempo at
ipapasok na niya ang mga sunud-sunod na
katanungan.

“Adbenturero kami, Tomas, kaya’t ‘wag
mo kaming susubukan! Lalo na’t kainan.
Lalaban talaga ‘ko diyan!” sabi ni Boging
habang nilalantakan nang husto ang isang
bilaong kalamay sa harapan.

“Naku, Boging, kung kainan rin lang ang
gusto mong laban ay siguradong
mapapasabak ka dahil naghanda talaga kami
ng tatang para sa inyo!” bida muli ni Tomas.



B1  GANG:ASW ANG SA HATI NGGABI  ...  4 8

“Naku, nakakahiya naman sa inyo, hindi
naman kayo dapat nag-abala. Ang pinunta
lang naman dito ay ‘yung tungkol sa isinulat
mo,” nahihiyang paliwanag ni Jo.

“‘Wag n’yong alalahanin ‘yon, natutuwa
nga kami ng tatang ko dahil pinag-abalahan
n’yo pa kaming puntahan dito,” ani Tomas.

“Siyanga pala, Tomas, may
pananalakay ba uling naganap simula nu’ng
unang pangyayari?” singit ni Gino. Nakakuha
siya ng pagkakataon nang magkaroon ng
puwang ang pag-uusap.

Tiningnan ni Tomas ang lolo. Ibig nitong
iyon ang sumagot sa tanong ni Gino.

“Dito sa ami’y wala pero gabi-gabi’y may
naririnig kaming mga kaluskos. Gabi-gabing
alumpihit din ang mga kambing namin kaya
minabuti na namin ang makasiguro. Nagsisiga
kami ni Tomas pagsapit ng dilim. Takot kasi
ang mga aswang sa apoy o sa liwanag.”

“Kayo po, Kabesa. May kakaiba po
bang nangyayari sa dako ninyo sa ibaba ng
burol?” tanong ni Boging na ngayon ay
nilalantakan naman ang isang buong mangga.

“Matagal nang mayroon pero paisa-isa
lang. Kadalasa’y may nawawalang hayop at
pag natagpuan namin ay nangangamoy na.
Ang hitsura ay ganoon din sa nangyari sa
kambing nireng kumpareng Hugo ‘ko.”

“Kailan pa ho nangyayari ‘to?” tanong

naman ni Kiko.
“Kow... matagal na rin. Noon pa,

pagkatapos pumutok ang Pinatubo. Pero
noon, madalang lang ang hayop na
nawawala. Bihira,” sagot ni Kabesa.

“Pero may nabalitaan na kami noon sa
isang baryo sa Olongapo. May apat na baboy
yata ang nadale doon. Kaya lang e hindi na
naulit. Nang umulit ay sa ibang bayan naman.
Kaya rin hindi masyadong balita noon dahil
madalang ang mga pangyayari at layu-layo.
Pero dito e ngayon lang nangyari ang
ganitong malakihang pagsalakay ng mga
aswang. Anim na kambing sa isang gabi,”
umiiling-iling na singit ni Mang Kuling.

“Paano n’yo hong nasabing aswang ang
gumawa noon, may nakakita po ba?” tanong
ni Jo.

“Nakakita ay wala, ineng. Pero kaya
namin napag-ugpung-ugpong at nagkaroon
ng kungklusyon na aswang na nga ang
namiminsala ay dahil sa karahasang ginawa
sa mga hayop. Kayo na marahil ang
magsasabi kung may ganyan bang kabagsik
na hayop dito sa... ‘wag na rito sa Luzon. Sa
buong Pilipinas na. May alam ba kayong
ganyang kabalasik na hayop na kayang
pagluray-lurayin ang katawan ng hayop at
pawang laman-loob lang ang nilalapa?”

“Pero kung aswang ho ang

sumasalakay, bakit ho hayop ang binibiktima
nila?” tanong muli ni Gino. “Ayon ho sa na-
research namin e laman-loob ng tao ang
paborito ng aswang.”

“Dahil ayaw talagang pumatay ng
kapwa tao ang mga aswang na ‘yan kaya’t
nagtitiis sila sa mga hayop. Ngunit kung
magigipit, mapipilitan ang mga ‘yan..,”
paliwanag ni Lolo Hugo.

“Sa tingin n’yo ho, maaari ho bang
tagarito ang aswang?” Si Gino.

Nagkatinginan sina Kabesa, Lolo Hugo
at Mang Kuling.

“Wala, walang aswang dito sa San
Martin.” Si Mang Kuling ang sumagot at hindi
nakatiis. “Ang suspetsa namin diyan, ang mga
‘yan ay doon nakatira sa bandang

kabundukan ng Zambales. At dahil nga
nagkaroon ng kalamidad sa pagsabog noon
ng Pinatubo, napilitan silang bumaba dito sa
bandang kapatagan...”

“Ibig n’yong sabihin mga Aeta ‘yun?”
tanong muli ni Gino.

“Aba hindi! Ang hitsura ng mga ‘yon ay
tulad din natin. Maaaring naisasakay ko pa sa
jeep ang mga ‘yun. Normal ang mga kilos
no’n. Dangan nga lang ang mga aswang,
kaya ayaw makipagkaibigan o tumira sa may
kalapit na bahay, takot kasi silang mabuko sa
pagpapalit ng anyo.”

“Pero ang hinahanap ho kasi namin ay
kung mayroong taong makapagpapatunay o
nakakita man lang,” sabi ni Boging.

“Naku mahirap ‘yang sinasabi mo, iho.
Oras na magpakita kasi sa ‘yo ang aswang
tinitiyak ko sa ‘yong oras mo na nga talaga,”
natatawang sagot ni Kabesa.

“Hindi ka na bubuhayin nu’n dahil nakita
mo na siya. De siyempre kaysa makilala mo
pa siya’t ilantad mo kung ano ang katauhan
niya e di ikaw na ang bibitikmahin niya,”
dugtong ni Mang Kuling.

“Kung gusto n’yo ng ebidensiya,
mayroon ako. Nakuha ko ito sa mga napatay
na kambing,” ang nakakagulat na pahayag ni
Lolo Hugo.

May dinukot ang matanda sa bulsa at

lumapit ito sa mga kabataan. May inilabas
itong balunbon na panyong puti. Iniladlad ng
nito at ipinakita sa mga bisita kung ano ang
laman ng panyong puti. Nakidumog at naki-
usyoso rin sina Kabesa at Mang Kuling sa
ipinakita ni Lolo Hugo.

Ang itinatago ng panyong puti ay
walang iba kundi ang limang pirasong
matutulis at mahahabang itim na kuko.
Namangha ang lahat. Kinabahan at
pinanindigan ng balahibo si Jo.

“Hindi ako maaaring magkamali. Kuko
‘to ng aswang at sinisiguro ko sa inyong
babalikan nila sa akin ‘to para mabawi. Dahil
kung hindi... mamamatay ang may-ari nito.”

Nang marinig ni Boging ang mga
salitang binitiwan ni Lolo Hugo ay nanigas ang
mga panga nito. Natigil sa pagnguya’t namilog
ang mga mata. Napatingin siya sa mga
kasama at nalaman niyang hindi lang pala
siya nag-iisang... tulala.

Kabanata  11
HIGH-TECH GADGETS

NAGING masarap ang kuwentuhan kapalit ng
kapangi-pangilabot na expose ni Lolo Hugo
tungkol sa mga kukong naiwan ng mga
aswang sa mga balat ng kambing. At kahit
may araw pa, umakyat ang kilabot ni Boging
sa ulo nang madinig na tiyak na babalikan ng
mga aswang ang mga naiwang kuko kay Lolo
Hugo.

“Makasabad na nga po ako. E, wala nga
ho palang kuryente dito, meron ho ba tayong
mahihiraman ng baterya ng jeep?” pag-iiba ni
Boging sa usapan.

“Baterya ng jeep? Aba’y meron ako sa
bahay. Bagu-bago pa. Bakit mo ba kailangan,
iho?” boluntaryong sabi at tanong ni Mang
Kuling na tipong curious sa kung ano ang
gagawin ni Boging.

“I-se-set up ko po sana itong
surveillance camera at itututok sa mga
kambing bago lumubog ang araw,” sagot ni
Boging habang hinugot ang isang kahon mula
sa kanyang backpack.

Napamaang ang mga matatanda sa
bagay na ngayo’y pinoporma ni Boging dahil
ngayon lang nakakita ang mga ito ng ganoong
gadget.

“Kung ano ho ang dadaanan sa tapat ng
kamera ay mapapanood natin sa computer ni
Boging,” dadag ni Gino habang inilalabas
naman ng kaibigan ang laptop nito.

“Computer? Aba’y ganyan pala ang
itsura. Kaliit. ‘Yung nakikita ko sa telebisyon
ay kaylalaki. Aba’y teka. Paanong gagana
‘yan? Sa lakas ba ng baterya’y uobra ‘yan?”
wika ni Kabesa.

“May sariling baterya po ito. Pero kung
mauubusan po ng power ay may dala rin po
akong battery charger na uobra sa baterya ng
jeep.” paliwanag ni Boging.

“Aba’y mainam ‘yan, kahit hindi ko
naiintindihan!” natatawang sabi muli ni
Kabesa. “Walandyo, Tomas! Hanga ako sa
mga bisita mo, aba’y para palang mga James
Bond ang mga ire!”

Lalong nagulat ang mga ito nang
maglabas pa si Boging ng cell phone.
Ipinahiram din iyon ng tatay niya tulad ng
kamera na galing din sa computer shop nila.

“Aba’y pareng Kuling, may kalyular pa
sila o tingnan mo!” bulalas ni Kabesa.

“Hindi po kalyular, cellular po. Cell
phone po ‘to.”

“Alam ko, iho. May kumpare kaming
mayroon din niyan. Dangan nga lang at
katagal na kaming nagpipipindot e hindi
naman gumagana! Kaya ang tawag namin

diyan e kalyular dahil nagkakalyo kami sa
kapipindot!”

Nalaman ng grupo na komedyante pala
si Kabesa na kung si Jo ang maghuhusga ay
pasado sa kanya. Hitsura na lang kasi nito ay
matatawa ka na. Para silang biniyak na
butong pakwan ni Leo Martinez. Gayon din si
Mang Kuling na isip mo’y si Pipoy. Naging
kampante agad tuloy ang pakiramdam ng
mga kabataan sa lugar na ito.

Ilang sandali pa’y namaalam na sina
Kabesa at Mang Kuling para kunin ang
bateryang kailangan ni Boging. Hindi naman
nag-aksaya ng panahon ang grupo at mabilis
nilang inayos ang kanilang equipment.

Sina Jo at Kiko ang nag-set-up ng
monitoring tent kung saan nila ipupuwesto
ang laptop ni Boging na magsisilbing monitor
at recorder ng surveillance camera. Ginawan
naman ni Gino ng automatic switch ang
kamera na nakatanim sa damuhan sa labas at
loob ng bakod ng kulungan ng kambing. Oras
na may sumagi sa mga kableng iniladlad ni
Gino ay aandar ang surveillance camera.
Siguradong makukuha nito ang larawan ng
kung anumang nakasagi ng kable na tuluy-
tuloy namang ire-record ng computer.

Hangang-hanga si Tomas sa mga
pagkilos ng B1 Gang. Kaibang-kaiba sila
samantalang halos kasing gulang ko lang.

Sana makabuo rin kami ng mga kaibigan ko
ng grupong gaya nila. Hindi lang puro laro.
Hindi lang puro kalokohan at pag-aaksaya ng
panahon. Marami kaming matututunan sa B1
Gang! lihim na paghanga pa nito sa mga
bagong kaibigan.

NANG alas-kuwatro y media ay bumalik sina
Kabesa at Mang Kuling na sakay ng jeep.
Laking gulat ng grupo nang makita nilang
hindi lang isang baterya ng sasakyan ang dala
ng mga ito kundi tatlo na pawang mga
mukhang bago.

“O hayan, siniguro na naming hindi kayo
mauubusan,” masayang sabi ni Kabesa.
“Baka may kulang pa ay sabihin n’yo hangga’t
maaga.”

“Ayos na ho ‘yan, Kabesa. Maraming
salamat sa inyo ni Mang Kuling. Malaking
tulong ho ‘yan,” malugod ding sabi ni Gino.

“Gino, buhatin na natin ang mga baterya
para ma-test na ang camera,” susog ni Kiko.

“Mabigat ang mga ‘yan, tutulungan na
namin kayo ni Kabesa. Bilisan lang natin at
malapit nang dumilim. Hahanapin na ako ni
kumander,” kusa ni Mang Kuling.

Nagtulung-tulong nga silang buhatin ang
mga baterya patungo sa tolda. Habang
nagbubuhat ay nagpangantiyawan ang mga

matatanda. Naaaliw namang nakinig ang mga
kabataan.

“Kow, pareng Kuling, ginamit mo na
naman ang pangalan ng kumander mo. Ang
sabihin mo, ayaw mo lang na abutan ka nang
dilim dito,” kantiyaw ni Lolo Hugo.

“Sobra ka naman, pare. Sa totoong
hahanapin ako ni kumander. Ba-bakit naman
ako matatakot e sanay na ako dito sa lugar
n’yo,” katwiran ni Mang Kuling.

“Siyanga pareng Hugo, sanay na si
pareng Kuling dito sa lugar mo. Sa katunuyan
nga sasamahan na niya akong pagabi dito sa
inyo. Ako na ang bahala kay kumander mo, ‘di
ba pare? Didito ka muna hanggang bukas
para magronda.”

“Bahala ka sa buhay mo, Kabesa, basta
ako’y uuwi pagkatapos nating buhatin ito.
Hindi makakatulog si kumander nang wala
ako sa tabi niya.”

“Siyanga naman, Kabesa. Bakit mo ba
pinipilit si pareng Kuling. De ikaw na lang ang
maiwan at magronda-ronda sa paligid,”
pilyong susog naman ni Lolo Hugo.

“Aba’y nakakahiya naman. Baka isipin
nireng si Pareng Kuling na sino-solo ko ang
lakad. ‘Wag na lang tutal may dala akong
tatlong flashlight. Kayo na muna ang
magronda mamaya. Maaga na lang akong
babalik bukas.”

“Bilib na talaga ako sa inyong dalawa.
Galing n’yong magpalusot.” Natawa nang
malakas si Lolo Hugo.

“Ikaw na ang laging panindigan ng
balahibo tuwing madadaan diyan sa
matatatandang puno n’yo,” bumigay na si
Mang Kuling.

Nang maipasok at mailapag na sa loob
ng tolda ang mga baterya ay kaagad na
kumilos sina Gino at Boging upang maikabit
na ang mga koneksiyon ng mga kable.

Tulad ni Tomas, humanga rin sina Lolo
Hugo, Kabesa at Mang Kuling kina Gino. Lalo
na nang paganahin ni Boging ang surveillance
camera na kung saan nakatutok ang lente sa
loob at labas ng kulungan ng mga kambing.
Humanap si Boging ng magandang angulo ng
isang kambing. Pina-zoom-in nito ang camera
sa mukha ng isang ngumunguyang kambing.
Nagrehistro’t nakita nila sa monitor ng
computer ang naka-close-up na mukha ng
walang kamalay-malay na kambing.

“Mamaya kahit ho madilim ay makikita
pa rin ng camera kung ano ang nasa labas
dahil may infra-red light ho ito. May automatic
iris adjustment din ho ito na dalawangpung
beses na mas malinaw kaysa sa mga mata ng
tao,” paliwanag ni Boging.

“At sa pamamagitan po ng kamerang
‘yan, kung may sasalakay po muli sa mga

kambing ay makikita na natin kung ano,”
dagdag ni Jo.

“Malalaman na ho natin ngayon kung
totoo ngang aswang ang namiminsala o isang
napakabangis na hayop,” habol ni Kiko.

“Ang galing!” puri ni Kabesa. “Walastik
talaga bilib na bilib na ako... pero hindi ko pa
rin maintindihan.”

Sa sinabing ‘yun ni Kabesa, hindi
nakatiis na maghagalpakan sa tawa ang lahat.
Mayamaya ay namaalam na sina Kabesa at
Mang Kuling.

Sandali pa at namaalam na rin ang
liwanag at unti-unti nang kumagat ang dilim.
Mayamaya’y naramdaman na nina Gino ang
malamig na ihip ng hanging habagat.
Napakalamig. Napakatahimik.

Samantala, lihim namang nangingiti si
Boging pagkat sa bawat pag-ihip ng malamig
na hangin ay dala nito sa kanya ang samyo
ng ulam na niluluto ni Lolo Hugo. Napakasap.
Napakalinamnam. Napakalasa.

Marahan niyang hinimas-himas ang
maumbok niyang tiyan habang nakahigang
namamahinga sa ilalim ng puno ng sampalok
kalapit ng kanilang itinayong tolda. Konting tiis
na lang at siguradong masasayaran ka na
naman ng masarap na lutong probinsiya.
Amoy kaldereta, amoy adobo, amoy kilawin...
amoy.... amoy...

Nang bigla ay matigilan ito pagkat may
humalong kakaibang amoy sa mapanuring
sensor ng kanyang ilong.

“Bakit amoy ebak yata dito?!”
Napabalikwas si Boging. Umasim ang mukha
nang madiskubreng may mala-punso palang
dumi ng hayop sa tabi niya.

“Sus! Akala ko’y punso ng nuno
ito...’yun pala ang nakatira’y nuno ng baho.
Buwisit! Doon na lang ako kay Lolo Hugo,
sigurado pang mabangung-mabango ang
malalasap ko,” tatakamtakam pang sabi ni
Boging na naglakad na patungo sa kubo.

Kabanata  12
ANG LIHIM NI LOLO HUGO

MATAPOS nilang matikman ang masarap na
kaldereta at kilawin ni Lolo Hugo, matapos
silang ma-tensiyon sa pakikipagpatentero sa
mabibilis na kutsara at tinidor ni Boging at
matapos silang maghintay ng halos isang oras
at kalahati kay tabatsoy na lumabas sa
palikuran, sinimulan na nilang magsiga sa
napili nilang patag na lugar sa tabi ng maliit na
tolda upang magbantay.

Tulad ng nakagawian ng B1 Gang, sila’y
umupong nakapaikot sa apoy ng siga na
kasalo sina Lolo Hugo at Tomas. Dama ng
grupo ang mataas na enerhiya ni Lolo Hugo.
Higit na mapagbiro at pala-kuwento ang
matanda. Sa tingin nina Gino ay dapat lang na
samantalahin na nilang makakuha pa ng mga
nalalaman ni Lolo Hugo ukol sa mga aswang.

Lubos kasi ang paniniwala ni Lolo Hugo
na totoong may mga aswang at
pinasisinungalingan niyang sa alamat lamang
daw ito nagmula. Sa tantiya ni Gino ay
malalim itong si Lolo Hugo. Hindi nga lang
madaldal o pala-bida tungkol sa mga
karanasan nito noong araw.

“E, mawalang galang na ho, Lolo Hugo.
May itatanong lang po ako, ‘wag po sana

kayong magagalit,” magalang na pagtawag ng
pansin ni Gino sa matanda.

“Ano ‘yon, iho? Kung kaya kong sagutin
ay mapagbibigyan kita. Alam mong kami’y
taga-rito lang at walang ga’nong alam,”
pagpapaunlak ni Lolo Hugo.

“Hindi ho porke’t taga-rito lang kayo’y
wala na kayong gaanong alam. Sinisiguro ko
hong marami kayong nalalaman kaysa sa
amin. Unang-una po ang inyong karanasan.
Kahit ho pagpatung-patungin ang aming
nalalaman at ikukumpara sa dami ng inyong
naging karanasan ay wala pa marahil kami
kahit sa kalahati ng inyong kalingkingan.”

“Kung karanasan ang pag-uusapan ay
totoo ang sinabi mo, iho. Magaling kang
magpaliwanag at ang totoo niya’y magagaling
kayong lahat. Marurunong. Maabilidad.
Pinahanga n’yo ako. Kahit sa panaginip ay
wala akong nakitang kabataang kasing husay
at talino n’yo. Sana’y matulad sa inyo ‘tong
apo ko,” hindi mapigilang hataw ng dibdib ni
Lolo Hugo na niyakap paakbay si Tomas.

Samantala, nagkasulyapan sina Kiko,
Boging at Jo. Nararamdaman nilang may
tinutumbok si Gino. Sa tantiya nila’y ilang
palabok na lang at matutukoy na nito ang
gusto.

“Kahit sino hong kabataan ay kaya ang
ginagawa namin. Kung iisa-isahin ho kami ay

wala hong espesyal sa amin. Lahat kami ay
may kakulangan po. Pero pag magkasama ho
kami, doon kami nagiging matatag.
Napupunan po ang pagkukulang ng isa ng
katangian naman ng isa,” sagot ni Gino.

Matagal na hindi nakapagsalita si Lolo
Hugo. Wari’y ninanamnam maigi sa loob ng
kaisipan ang ipinaliwanag ni Gino.
Mayamaya’y malalim itong nagbuntong-
hininga.

“Talagang hanga ako sa inyo. Ang ayos
nyo’y ‘di maikakailang kayo’y nasa kabataan
pa. Ngunit kahit sinoman ang makarinig ng
inyong pananalita ay hindi maitatago ang
pagkamangha. Ikinararangal kong kayo’y
naparito sa amin at mas lalong ikinararangal
kong kayo’y kaibigan ng aking apo.”

Eto na po, kakambyo na si Gino, ani
Kiko sa sarili. Medyo nagpapainit pa nang
konti.

“Ikinararangal din po naming makilala
kayong maglolo at lalong ikinararangal po
namin ang pagpapaunlak ninyo’t pag-
aasikaso sa amin. Maraming salamat. Pero
nagiging ma-drama na tayo. May tanong ako
sa inyo kanina e, nakalimutan ko na yata...”

“Sumobra ka kasi sa palabok, kuya, e!”
kantiyaw ni Jo sa kapatid. “Nahilo rin kami sa
haba ng sinabi mo.”

“Palagay ko’y tungkol sa aswang ang



B1  GANG:ASW ANG SA HATI NGGABI  ...  6 4

tanong mo, Gino,” tumbok ni Tomas.
“A oo! Tama ka, Tomas,” sagot ni Gino

bago nito muling ibinaling ang mukha sa
matandang lalaki. “Iniisip po namin kasi, Lolo
Hugo, na baka may experience na po kayo sa
aswang bukod dito sa nangyari sa inyong
kambing. Ang ibig ko pong sabihin e kaya ba
kayo naniniwalang may aswang ay dahil
noong bata pa kayo’y nakakita na kayo ng
aswang?”

Iiling-iling na hindi makapagsalita sa
Lolo Hugo. Tipong nasiraan ng loob sina Gino
dahil sa pag-iling ni Lolo Hugo.
Nangangahulugan lang na na-bokya sila sa
pagkakataong iyon.

“Kung sa karanasan lang ay mayroon...
Pero hanggat maaari ay gusto ko nang
kalimutan ang nakaraan,” mayamaya’y sabi ni
Lolo Hugo na may pait sa tinig.

Hindi nakatakas sa mga sensitibong
pakiramdam nina Gino ang damdaming
kasama ng mga salitang iyon. Bagama’t
madilim, sa tulong ng liwanag ng siga ay
kitang-kita nila sa mga mata ni Lolo Hugo ang
larawan ng kalungkutan. Naging kakaiba ang
pangyayari. Kanina’y masayang-masaya ang
matanda ngunit ngayo’y bigla itong
namanglaw.

Nagkatinginan ang apat na taga-
Maynila. Walang kamalay-malay si Tomas na

sa katahimikang iyon ng mga katabi ay may
komunikasyon nang umiiral sa mga ito.

Mukhang nagkaroon nga si Lolo Hugo
ng hindi magandang karanasan na sa wari ni
Boging ay napaka-personal na bagay. Kay
Kiko naman ay gayun din ngunit naiintriga
siya. Totoong intriga naman ang dating kay Jo
dahil sa pamamanglaw ng mga mata ni Lolo
Hugo ay tila kasosyo pa yata ang puso nito. Si
Gino nama’y tahimik lang na sumasang-ayon
sa reaksiyon ng mga kasama.

“Kung malulungkot lang kayo ay huwag
n’yo na lang pong ikuwento sa amin ang
karanasan n’yo, Lolo Hugo,” sabi ng binatilyo.

“Hindi ko talaga maiiwasan ang
kalungkutan pag naaalala ko ang nakaraang
kabanata ko sa buhay. Lahat siguro ng tao ay
may iniingatan dito sa dibdib pero siguro’y
masakit itong sa akin pagkat... pagkat... ako’y
napaibig ng isang aswang.”

Nagulat ang lahat. Hindi nila kasi
akalain na gayon ang sasabihin ng matanda.
Matindi pala si lolo, saloobin ni Gino na
napatingin sa kapatid. Kailangang pigilan pa
ni Gino ang sarili na mapahagalpak nang tawa
dahil sa mukha ni Jo na tipong sinasabi sa
kanila na: Please lang, Kuya, pakibaba ang
kilay ko!

Ang reaksiyon ni Tomas ang kakatwa sa
mga mata nina Kiko at Boging dahil hindi

maipinta ang mukha nito. Tila pinaghalo
kasing kalamay at puto ang reaksiyon ng
mukha ni Tomas. Gulat na natatawang di
maipaliwanag na iiyak.

Gulat dahil ngayon lang nito naringgang
magtapat ang lolo. Natatawa dahil sa
kaydami-dami ba namang babae sa balat ng
lupa e napaibig pa iyon sa aswang. At parang
iiyak dahil naaawa ito sa matanda sapagkat
parang hirap iyong ilabas ang niloloob.

At saka lamang parang bombang
pumutok sa isipan ni Tomas ang mga sinigaw
ni Lolo Hugo sa dilim nang gabing salakayin
ang kambing nila.

Tapos na sa atin ang lahat!
Iyon ang isinigaw ng matanda. Iyon din

marahil ang aswang na sinasabi ng kanyang
tatang. Ang aswang na nagpaibig sa matanda
na sa malamang ay muling nagbalik!

Pero bakit? Upang kunin kaya ang
kanyang tatang at paibiging muli?

Tulalang nakatitig pa rin sa
naglalagablab na apoy si Lolo Hugo. Muilng
naghari ang katahimikan sa kapaligiran.
Kakaibang katahimikan na nagdulot ng
kakaibang pangingilabot ng balat nga mga
kasapi ng B1 Gang.

Kabanata  13
ANG MAHIWAGANG PAMILYA

“ LEONILA ang kanyang pangalan. Lahat na
siguro ng hahanapin ng mga kabinataan sa
isang dilag ay angking tunay ni Leonila. Sa
malas, isa ako sa nabihag ng kagandahan ni
Leonila,” simula ng kuwento ni Lolo Hugo
habang hindi iniaalis ang mga mata sa
pagkakatitig sa maalab na apoy ng siga.

“Taong 1939 noon at 19 anyos pa lang
ako. Batang-bata at punung-puno ng
pangarap. Ang San Martin na nakikita n’yo
ngayon ay malayung-malayo sa San Martin
noon. Ang tao noon dito ay iilan lang at halos
singkuwentang kabahayan lamang ang
naririto. Kaya’t kung madilim at malungkot
ngayon ay mas madilim at malungkot noon.”

Umiihip ang malamig na hangin.
Napahalukipkip sa ginaw ang mga kabataan.
Ngunit hindi nila iyon alintana dahil ang buong
atensiyon nila ay nakatuon kay Lolo Hugo na
kasalukuyang ibinabalik at ibinabahagi sa
kanila ang nakaraan

“Bigla ang pagdating ng pamilya ni
Leonila dito sa San Martin. Wala namang
naghangad na magtanong at kailan man ay
hindi nila sinabi kung saan sila nagmula.
Basta’t isang araw ay nalaman na lang namin

na may nakatira na sa may Latagan. ‘Yun ang
tawag namin sa lugar na pinagtayuan nila ng
bahay dahil kapag galing sa pangangaso at
pangangahoy ay doon namin inihahanay ang
aming dala-dalahan galing sa ilang.

“Anim kaming magkakaibigan noon na
sabay-sabay mangaso’t mangahoy nang
mapuna ni Berting na may tao sa may
bunganga ng ilang. Kami’y nagtaka at nag-
usyoso pagkat sino ba naman ang
maghahangad na mamuhay sa may
bunganga ng ilang. Noong panahong ‘yon ang
tinatawag naming Latagan sa may bunganga
ng gubat ay lubhang delikado dahil
pagkagabi’y bumababa ang mga hayop-gubat
na tulad ng mga ahas.

“Laking gulat namin nang mapagsino
ang nakatira sa kubo sa ilang. Isang
pagkaganda-gandang binibini: si Leonila.
Kasama niyang sumalubong sa amin ang mga
magulang na kung tawagin niya’y Amang at
Inang. Hindi ko napigilang isipin kung paano
nila makakayang mamuhay doon pagkat ang
tingin ko’y mahigit sa sitenta anyos na ang
Amang at Inang ni Leonila. Hindi ko talaga
lubos maisip kung paano sila nabubuhay nang
maayos sa may ilang.

“Mababait naman sila. Agad kaming
pinatuloy sa loob ng bahay at sinilbihan ng
makakain. Dahil ang mga kasama ko ay

gutom, pinaunlakan namin ang paanyaya ng
pamilya. Ako nama’y tumikim na lamang ng
prutas pagkat gawi kong nagbabaon ng kanin
at ulam kapag kami’y nangangaso.

“Ang sabi nila’y pansamantala lang
naman daw sila roon. Maaaring ilang linggo
lamang daw sila o ilang buwan kumporme sa
kamag-anak nilang magbabalik mula sa
Maynila para sila’y sunduin.

“Pero hindi ko masyadong napakinggan
ang sinasabi ng dalawang matanda dahil
kakaiba talaga ang ganda ni Leonila. Ang
kinang sa kanyang mata nang magtama ang
aming paningin ay para bang tumagos sa
puso ko. Kinabahan akong bigla na hindi ko
maintindihan. Ewan ko kung tulad din ng
naramdaman ko ang naramdaman niya
pagkat magmula noong magtama ang aming
paningin ay parang iba ang trato niya sa akin.

“Ako kasi ang pinakamahiyain sa aming
magkakaibigan. Una pagkat ako’y bata pa at
ikalawa’y natatakot akong malaman ng aking
mga magulang na may napupusuan na ako.
Dahil oras na malaman nilang ako’y gumigiri-
giri na sa isang dalagita’y siguradong
babanatan ako ng tatay ko ng yantok Mindoro.
Kaya pilit kong inalis sa isipan ko noon na
ligawan si Leonila.

“Pero hindi ako makatulog. Gabi-gabi sa
tuwing pipikit ako’y ngiti ni Leonila ang

nakikita ko. Ang nangungusap niyang mga
mata ay titig na titig sa akin.

“Balisang-balisa ako noon, hindi ko
malaman ang gagawin ngunit ipinaglihim ko
pa rin ang nadadama ko sa aking mga
kaibigan. Pero isang araw ay nadatnan ko
silang nakaumpok sa pondohan at pinag-
uusapan si Leonila. Kung gaaano ito kaganda
at kung gaano nila inaasam-asam na
makitang muli.

“Doon pa lang ay nadurog na ang puso
ko pagkat mas makikisig at magigilas ang
aking mga kaibigan kaysa sa akin. Nakiayon
na lang ako at nakituwa sa kanilang
kagalakan bagaman dinudurog nilang lalo ang
aking puso kapag nababanggit nila ang
pangalan ni Leonila… Kapag nangangarap
sila nang gising at hantarang ipinahahayag
ang pagnanais na mapangasawa si Leonila.

“Tuluyan na akong nawalan ng pag-asa.
Isinuko ko na ang pakikipagtunggali sa kanila
pagkat alam kong ako’y isang hamak lamang
at di mapapansin ni Leonila kumpara sa
kanilang tindig at pananalita. Sa huli ay
nagkasundo ang limang kaibigan ko na
walang sasama ang loob sa kung sino man
ang makapagpaibig kay Leonila. Ako’y
sumang-ayon kahit sa isipan lang pagkat di
nila ako isinama sa kanilang usapan.

“Nagkaroon nga sila ng kasunduan at

sila’y nagpalabunutan para sa pagdalaw kay
Leonila. Ang Lunes ay nabunot ni Berting.
Araw ng Martes naman ang nakuha ni Mario,
Miyerkules ang kay Jose, Huwebes ang araw
ng dalaw naman ni Karding at ang araw ng
Biyernes ay napunta kay Pedro.

“Lihim akong nagalak pagkat may
dalawang araw silang iniwan at pabirong
sinabi ko sa sarili ko na akin ang Sabado at
Linggo. Siguradong dadaigin ko sila.

“Biro lang naman ‘yon dahil wala akong
balak na gawin. Magmula nang matapos ang
kanilang usapan, sinimulan ko nang lumayo
sa kanila pagkat ayoko nang masaktan pa
ang damdamin ko. Para sa akin, ayoko nang
marinig pa ang tungkol kay Leonila.

“Dumoon na lang ako sa bukid at lihim
na nangarap ng mga kaya kong abutin. Ngunit
tulad nang dati, gabi-gabi’y naroroon pa rin si
Leonila sa aking isipan.”

Sandaling dinukwang ni Lolo Hugo ang
isang putol ng kahoy sa lupa at ibinato iyon sa
siga upang madagdagan ang panggatong sa
apoy. Nagpatuloy ang matanda.

“Dumating ang araw ng Lunes, ako’y
nagkulong sa bahay na hirap ang loob at
kakaba-kabang hindi maintindihan. Binuhos
kong lahat ang aking panahon sa bukid at pilit
na kinalimutan ang lahat ng nakapaligid sa
akin. Dumating ang Martes. Kakaba-kaba pa

rin akong lihim na nagluluksa sa aking
kasawian. Pagdating ng Miyerkules, halos
wala na akong maramdamang kirot sa puso at
hinahanap-hanap ko na ang aking mga
kaibigan. Pero pinigilan ko ang aking sarili na
makipagkita sa kanila dahil baka manariwa na
naman ang kirot oras na marinig kong pinag-
uusapan nila si Leonila. Tiniis kong sa bukid
na lang manatiling muli.

“Huwebes ng madaling araw nang
kami’y gisingin ng malalakas na hiyaw at
pagtawag ng mga tao. Nagulat kami ni itay
nang sa pagbukas ng bintana’y sinilaw kami
ng maraming sulo na dala ng taong bayan.
Naroon ang mga ama ni Berting, ni Mario at ni
Jose. Kasama rin nila sina Karding at Pedro.

“‘Ka David, sumama ka sa amin!
Mukhang may nangyaring masama sa mga
bata!’ pasigaw na pagkayag ng tatay ni
Berting sa aking ama.

“‘Bakit? Ano ang nangyari sa mga
bata?’ tanong ni ama habang kami’y
papanaog na ng bahay.

“Nalaman ko, sa pagpapaliwanag ng
tatay ni Berting na hindi pala nakauwi noong
Lunes si Berting nang umalis ito at nagpaalam
daw na mangangaso. Ganoon din sina Mario
at Jose na hindi rin nakabalik nang dumating
ang araw ng Martes at Miyerkules.

“Nagipit naman sina Karding at Pedro.

Napilitan silang magtapat na dumadalaw ang
mga nawawala kay Leonila sa Lapagan.
Pagkapaliwanag ng dalawa ay pumailanglang
na sa aming mga pandinig ang mga hindi
inaasahan.

“‘Sa malamang na mga enkanto ‘yon!’
“‘Iningkanto tiyak sina Berting!’
“‘Huwag kayong pasisigurong enkanto

‘yun. Marami nang nawawala sa kabilang
bayan at puro binata rin. Hindi gawain ng
enkanto ang dumukot ng mga kalalakihan!’

“‘Tama! Gawain ‘yan ng mga aswang!’
“‘Mga aswang nga ang nasa Lapagan!!!’
“Biglang-bigla ay muling nagbalik sa

alaala ko ang hitsura ng amang at inang ni
Leonila at ang tanong ko noon sa sarili kung
paano sila mabubuhay sa ilang. Matatanda na
ang mga magulang ni Leonila para mangaso’t
manghayupan. Napakabini naman ni Leonila
para gawin ang trabaho ng lalake. Paano sila
nabubuhay sa bunganga ng kagubatan at
bakit sila malayo sa kabayanan? May inililihim
ba sila? May kinakatakutan ba sila? O, may
itinatago kaya? Kung mayroon man ay ano?
Ano ang itinatago nila sa mga tao na ayaw
nilang makita sa kanila?

“Ako’y kinabahan hindi para sa aking
sarili kundi para kay Leonila. Baka tulad din
nina Berting ang sinapit nilang mag-anak.
Baka naman may sakunang nangyari?

“Paulit-ulit ang mga pag-alalang ‘yun na
ibinubulong ng aking isipan habang kasama
akong naglalakad ng aking itay at ng ibang
kalalakihan patungo sa Lapagan. Damang-
dama ko ang ngitngit ng mga tao. Mahigpit
ang hawak nila sa kanilang mga itak at sibat
na kawayan.

“Ilang sandali pa’y sinapit na namin ang
landas patungo sa Lapagan. Ipinakalat ni itay
ang mga tao na paligiran ang bahay. Kaming
tatlo nina Karding at Pedro ay inutusang
tumabi at magtago habang sila ay magtutungo
sa bahay nina Leonila. Gayon nga ang ginawa
namin at tahimik na minatyagan sila.

“Una’y magalang na nagpatao po ang
tatay ni Berting. Napakaliit ng kubo para hindi
marinig nang nasa loob ang tumatawag sa
labas nang makailang ulit. Kaya’t noong
bandang huli ay hindi lang basta pagtawag
ang ginawa ng ama ni Berting kundi pasigaw
na. Subalit wala pa ring sumasagot hanggang
sa hindi na makatiis ang mga ito at pinasok
nang tuluyan ang kubo.

“Nagliwanag nang husto ang kubo dahil
sa dami ng sulo na tumanglaw sa loob at
labas nito. Naghintay kami kung ano ang
mangyayari. Mayamaya’y naglabasan na ang
aking itay at ang mga ama ng nawawala...
Malulungkot na may bitbit na damit ang mga
ito. Napamulagat kami nina Karding sa aming

pinagtataguan nang masilayan namin ang
mga damit nina Berting, Mario at Jose.
Samakatwid ay totoong napunta sila sa kubo
pero bakit damit na lang ang natira sa kanila?

“Paalis na sana kami sa pinagtataguan
nang makaramdam kami na may umuungol sa
aming likuran. Napalingon kami nina Pedro at
napahiyaw kami sa gulat at takot nang
mapagsino namin ang umungol. Dalawang
napakalaking asong itim na may mga
nagbabagang mata ang sasagpang sa amin!

“Napaatras kami nina Karding habang
humihingi ng saklolo. Noon lang ako
nakadama ng ganoong takot sa tanang buhay
ko dahil noon lang ako nakakita ng asong
halos sinlaki ng tao at nagbabaga ang mata.

“‘Aswang ‘yan! Aswang ‘yan! Dali kayo!’
sigaw ng mga kalalakihan sa amin.

“Nadapa ako sa kauurong pagkat
nanginginig ako sa takot. Tarantang-taranta
kami, takut na takot kami at umiiyak na si
Pedro dahil sa takot. Naihi pa nga siya sa
salawal. Alam ko kasi nadaganan niya ako at
pati ako’y nabasa sa kagagawan niya.

“Ngunit dahil nga ako ang nasa ilalim,
ako ang naiwang nakadapa at ang dalawa
kong kasama ay mabilis na nakarating kina
itay.

“Patayo na ako nang muling makarinig
ako ng ungol! At nang lumingon ako’y kitang-

kita ng dalawang mata ko na sasagpangin na
ako. Nang bigla sa hindi malamang lugar ay
sumulpot na lamang ang isa pang aso na
sinlaki rin nila at siyang sumagupa sa
dalawang asong sasalakay sa akin!

“Nagkaroon ako ng pagkakataong
makabangon at makatakbo kina itay na
pawang mga nakamulagat at hindi makakilos
sa nasasaksihan.

“‘Ipinagtanggol ka ng isa, anak’
salubong sa akin ni itay. Totoo ngang

ipinagtanggol ako, pero nino?
“Habang maingay na nag-aaway ang

tatlong aso ay nadinig kong sinabi ng itay na
tulungan ang nagtanggol sa akin pagkat
kitang-kita namin na agrabyado na iyon at
duguan na.

“Kaya sa isang iglap ay tinadtad ng sibat
ang katawan ng dalawang mabangis na aso
at ang nagligtas sa akin ay malayang
nakatakbo pabalik sa ilang.

“Saka ko lang nabatid na ang nagligtas
sa akin ay walang iba kundi si Leonila...”

“Paano n’yo nalaman na si Leonila ‘yon,
Lolo Hugo?” mabilis na tanong ni Jo.

Nangiti ang matanda. “Pagkat ilang
sandali pa habang nag-aagaw buhay ang
dalawang aso ay kitang-kita namin ang pag-
iibang anyo ng mga ito. Unti-unting nag-
anyong tao. Anyo ng amang at inang ni
Leonila!

“Agad na napagpasiyahang sunugin ang
bangkay ng dalawang aswang ngunit habang
abala ang lahat sa paghahanda ng
panggatong ay napuna ko ang mga kuko ng
aso na nakakabit sa balat ng mga bangkay.
Lihim kong kinuha ang mga iyon at itinago.”

“Ano na ho ang nangyari kay Leonila,
Lolo Hugo?” tanong ni Boging. “Nagkita pa ba
kayo noon pagkatapos ng pangyayari?”

“Ang sabi ni itay ay baka mamatay na



B1  GANG:ASW ANG SA HATI NGGABI  ...  7 8

‘yon sa dami ng tinamong sugat. At kung
hindi’y malamang daw ay ibang aswang ang
papatay doon dahil kinalaban niyon ang
kapwa aswang. Batas daw ng aswang ‘yon.

“Ngunit isang gabi, nang naiwan akong
mag-isa sa bahay ay ginulat ako ng tinig ng
babae na tinatawag ang aking pangalan mula
sa likod-bahay. Pagtungo ko roon ay
naaninagan ko si Leonila sa dilim. Nakangiti.
May ningning pa rin ang kanyang mga mata.

“Nag-alala tuloy ako sa kapakanan niya
dahil baka may ibang makakita sa kanya.

“Napansin ni Leonila ang aking
pangamba. Simple lang ang sinabi niya:
‘Walang masamang mangyayari sa akin, alam
ko, pagkat ipagtatanggol mo ako.’

“Totoo iyon. Handa ‘kong ibuwis ang
aking buhay para sa kanya.

“‘May kailangan akong nasa iyo. Hindi
ako mabubuhay nang matagal kung wala sa
akin ‘yon,’ sabi pa ni Leonila.

“‘Ang mga kuko?’ tanong ko agad sa
kanya.

“Tumango si Leonila. ‘Wala akong
maipanlalaban sa sinomang gustong manakit
sa akin. Kinalaban ko ang aking magulang at
dahil doo’y markado na ako ng aking mga
kauri.’

“‘Alam kong galit kayo sa amin pero
hindi ko kagustuhan ang magkaganito. At

kailan man ay hindi ako nanakit ng tao. Wala
akong sinaktang tao. Ang nangyari sa mga
kaibigan mo’y hindi ko alam. Ang amang at
inang ang nadatnan nila sa bahay...’

“Nadurog ang puso ko nang makita
kong gumuhit ang  luha sa kanyang pisngi.
Alam kong nagsasabi siya ng totoo. Ewan ko
ba kung bakit pero alam kong hindi siya
nagsisinungaling. Kaya noon din ay
ipinagkaloob ko sa nakalahad niyang palad
ang mga kukong nakuha ko. Saka ko lang
napansin na nakabalot ng retaso ang mga
daliri ni Leonila sa magkabilang kamay.

“‘Huwag mong alalahanin ‘to. Naibalik
mo na ang kailangan ko. Gagaling na ako.’

“Pagkatapos ay natagpuan ko na lang
ang sarili ko na yakap siya nang buong higpit.
Hindi ko napigilan ang aking sarili at naibulong
kong pinakamamahal ko siya...

“At alam n’yo ba ang sabi niya? Ang
sabi niya’y mahal din niya ako ngunit
magkaiba ang aming daigdig. Magmula noon
ay hindi na kami nagkita pero alam ko nariyan
lang siya. Nariyan lang si Leonila at
sinusubaybayan ang aking buhay. Kaya
masisisi n’yo ba ako kung naniniwala akong
may aswang?”

Walang sinuman sa mga kabataan ang
nakatugon sa tanong ni Lolo Hugo.

Kabanata  14
ANG KINANG SA DILIM

MATAGAL bago sila mahimasmasan sa
kuwento ni Lolo Hugo. Kung tutuusin isang
magandang kuwentong-alamat ang narinig
nila mula sa matanda. Isang drama ng pag-
ibig at kabiguan na tanging si Balagtas o si
Shakespeare lamang ang katapat.

Labis na humanga sina Gino sa
salaysay ni Lolo Hugo. Ngunit hindi lang
pagdadalawang isip ang kanilang ginawa.
Maya’t maya’y inuukilkil sila ng katanungan
kung totoo nga bang nangyari iyon. Sadyang
kayhirap paniwalaan ngunit naririto at kaharap
nilang buhay ang may saysay at tahasang
sinasabi sa kanilang totoo ang lahat ng
pangyayari.

Nang biglang nabura ang mga agam-
agam ng mga kabataan nang magkagulo ang
mga kambing sa loob ng kulungan!
Nagmamadaling pinuntahan nila ang
kulungan. Inilawan nila ng flashlight ang
kapaligiran at kitang-kita nilang nag-uunahan
ang mga kambing na dambahin ang isang
parte ng bakod upang makatakas.

“May nararamdaman sila, listo kayo
mga bata,” alertong sabi ni Lolo Hugo sa
lahat. “Talasan n’yo ang inyong mga mata.

Baka nandiyan lang ‘yan at nagtatago,”
dugtong pa nito habang iniilawan ang
madidilim na parte sa labas ng bakuran.

Nang lumagaslas ang makakapal na
talahib sa labas ng bakuran. Natawag ang
pansin ni Gino.

“May gumagalaw sa labas!” nakaturong
sabi ni Gino sa isang lugar na di kalayuan sa
dulong bakod ng kulungan. Sa dakong kaliwa
ng tarangkahang kahoy.

Patakbo na ang lahat sa itinuro ni Gino
ngunit pinagbawalan sila ni Lolo Hugo.

“Huwag kayong mangangahas na
lumabas. Delikado. Hindi natin alam kung ano
ang nandiyan!”

Sa babalang iyon ay napako ang mga
paa nina Gino. Aarangkada na sana sila
ngunit naisip ni Gino na may punto ang sinabi
ng matanda. Tama si Lolo Hugo. Huwag
basta-basta susugod na lang. Alamin muna
kung saan pupunta at paano makakabalik.

Nakiramdam na lamang sila kung may
kikilos muli doon sa matalahib at madilim na
lugar. Hindi na nila muling binuksan ang
kanilang mga flashlight upang hindi mailang
ang ninanais nilang makita at mahuli.
Inasahan na lamang nila ang tanglaw ng bilog
na buwan na tutulong sa kanilang
pagmamatyag sa dilim.

Dumaan ang kalahating oras. Wala pa

ring gumagalaw sa matalahib na lugar.
Napakamot ng ulo si Boging. May biglang
sumagi sa kanyang isip at siya’y nainis. Bagay
na napuna ni Gino.

“Bogs, bakit?”
“Gino, kung ako man ang nandiyan sa

talahiban, siyempre alam kong sinundan n’yo
ako dahil sa liwanag ng mga lente kanina. At
hindi ako lalabas sa pinag-tataguan ko para
batiin kayo ng ‘Hello, boys!’ Natural lang na
pakikiramdaman ko uli ang mga yabag n’yo
palayo.”

“E anong suggestion mo na gawin
natin?”

“Ano ang ginagawa ng surveillance
camera natin? Bakit pa tayo naghirap na
magkabit noon kung bubulabugin lang pala
natin ang damuhan kapag may maririnig
tayong ingay o kaluskos,” kumindat na sabi
niya.

“Oo nga pala, Bogs. Pambihira na-
excited kasi tayong lahat e! Tena sa tent,”
yaya ni Gino sa lahat.

Binuksan ni Jo ang hawak na flashlight
at sinipat ng inilawan ang kulungan ng
kambing habang naglalakad sila pabalik sa
tolda. Nang biglang matigilan si Jo sa pag-
iilaw sa loob ng kulungan.

“Teka, teka. Meron yatang kumikinang
sa lupa,” anito sabay tutok uli ng ilaw ng

flashlight sa bagay na kumislap nang
matamaan ng liwanag.

“Meron nga,” sang-ayon ni Gino na
nakitutok na rin ng kanyang lente.

Si Kiko ang mabilis na kumilos. Tinalon
nito ang bakod at pinulot ang kumikinang na
bagay. Balot iyon sa putik na may bahaging
nakalabas na makinis na metal. Kinuskos ni
Kiko sa pamamagitan ng kanyang daliri ang
putik habang lumalakad pabalik sa grupo.

“Ano ba ‘yan, Kiko?” tanong ni Jo.
“Parang stainless na palawit,” sagot ng

binatilyo na iniabot naman kay Gino ang
bagay na nakuha.

“Dog tag sa military ‘to. Bale ID ng mga
sundalo,” pahayag ni Gino matapos na
masuring maigi ang hawak.

“Paanong magkakaroon dito ng dog
tag?” takang tanong ni Boging.

“Aba’y may napulot na kaming ganyan
dito. Dalawa pa nga eh,” sabi ni Tomas
matapos matingnan ang hitsura ng bagay na
hawak na ngayon ni Jo.

“Saan n’yo nakita, Tomas?” tanong pa
ni Gino.

“Doon sa gulod. Paglampas kasi niyang
matatalahib na ‘yan ay pababa na ang lupa.
Pero matagal na ‘yon. Siguro’y may isang
buwan na ang nakaraan.”

“Talagang marami kayong mapupulot

niyan dito,” paliwanag ni Lolo Hugo, “dahil
ginawang training ground ito noong may base
pa sa Subic ang mga Kano. Dito kasi nila
pagkaminsan ginagawa ‘yung mga war games
nila.”

“Ah, kaya pala ho,” ang nasabi ni Gino.
“Sige, mauna na kayo sa tolda at

ipaghahanda ko kayo ng mainit na salabat at
suman,” sabi pa ni Lolo Hugo.

“Naku, huwag na ho kayong mag-
abala,” pigil ni Gino sa matandang lalaki.

“Kow, ano bang abala? Talagang laan
‘yon para sa ating pagpupuyat. Maiwan ko
muna kayo. Ikaw na ang bahala sa kanila,
Tomas,” muling habilin ni Lolo Hugo.

“Opo, tatang. Dito lang po kami sa
tolda,” sagot ni Tomas na sumabay na sa
grupo na tumungo sa tent.

“Hindi ko naalala agad ang surveilance
camera natin, nakakainis,” sabi ni Boging na
tiningala ang camera na nakakabit sa haligi ng
bahay nina Tomas.

Napatingin din si Gino sa camera
habang sila’y naglalakad ngunit ang reaksiyon
niya ay hindi gaya sa reaksiyon ni Boging na
inis sa sarili. Nagulat ang binatilyo nang
makitang nakailaw ang infra-red light.

“Bakit naka-on ang camera, Bogs? May
gumalaw ba sa mga kable?” tanong niya kay
Boging.

“Ha? Wala. Walang---” Natigilan ang
dalawa nang magsimulang gumalaw ang
camera mula kaliwa papunta sa kanan na
parang may sinusundan. Hindi naman nila
makita kung ano dahil madilim ang kulungan
na tinututukan ng camera.

“Boging, may nag-trip ng kable kaya
naka-on ang camera!”

“Oo nga! Tena tingnan natin!”
Walang kamalay-malay sina Kiko, Jo at

Tomas nang nagmamadaling lampasan sila
nina Gino at Boging papunta sa tolda.

“Bakit? Anong nangyayari?!” nalilitong
tanong ni Tomas kina Boging.

“May nakukuhanan ang camera! Bilisan
n’yo!” sigaw na sagot ni Boging sa kanila.

Kabanata  15
ANYO NG ASWANG

BLANGKO ang screen ng computer nang
makapasok ang mga kabataan sa tolda. Halos
magkakadikit ang mga mukha ng apat na
nakatitig sa monitor mula sa likuran ni Boging
na nakaupo sa tapat ng computer.

Blangko rin ang mababasang
ekspresyon sa mga mukha nina Gino, Jo,
Kiko at Tomas na pawang mga dismayadong
nakatingin sa screen. Habang si Boging
naman ay may pinipindot sa keyboard.

“Bogs, akala ko ba’y may nakukunan
ang camera? E ba’t wala tayong nakikita?”
hindi maipinta ang mukha ni Jo sa pagtataray.

“Cool ka lang, Jo. Inaayos ko pa ‘tong
visual enhancer program kaya ‘wag mo ‘kong
atatin,” sagot ni Boging na patuloy sa
pagpindot ng mga commands sa keyboard.
“Hinahanap ko pa ang tamang timpla. I-re-
rewind ko lang nang konti ang file para makita
natin kung anuman ang nag-trip kanina sa
camera...”

Nagkaroon nga ng image sa monitor.
Unti-unti ay lumilinaw ang isang anino na
nasa loob ng bakod.

“Nanang ko po! Ang aswang!” bulalas ni
Jo.

“Korteng taong nakayuko! O ayan, unti-
unti na siyang  tumatayo,” malakas na sabi ni
Boging na nakaturo sa monitor.

“Pero wala namang tao sa loob ng
kulungan kanina,” nagtatakang sabi ni Tomas.

“Wala na bang ililinaw ‘yan, Bogs?”
tanong ni Gino. “Kailangang makita natin ang
mukha niyan para makilala.”

“Teka, puwede pa. Makukuha pa natin
ang mukha ng kung anumang nilalang na
‘yan,” sabi ni Boging habang patuloy na
rumarapido ang mga matatabang daliri sa
keyboard.

“O, ayan! Lumilinaw na! Iko-close-up pa
natin ang mukha ng aswang...”

“Aba, parang kilala ko ‘yang aswang na
‘yan a,” natatawang sabi ni Jo. “Mukhang
fashion-conscious na aswang ‘yan a!”

Nang luminaw nga nang husto ang
madilim na mukha ng imahen sa screen ay
nakilala nila ang aswang: si Kiko!

Sumambulat ang tawanan sa loob ng
tolda.

“Ano ba ‘yan, Boging! Ako ‘yang
nakunan ng camera mo e no’ng kinuha ko
‘yung dog tag!”

“Wala na bang iba, Bogs?” tanong
naman ni Gino.

“Mayroon pa. Maraming na-i-record e.
Mukhang noong nagkagulo ang mga kambing

ay gumana na ito. Sandali lang at ire-rewind
ko na hanggang sa frame one para makatiyak
tayo.”

Muli ay inaliw sila ng mga daliri ni
Boging na mabilis na tumitiklada sa keyboard.
Samantalang walang kakurap-kurap ang lahat
sa panonood. Lahat ay sabik na makita kung
ano ang nakunan sa dilim.

Mayamaya pa’y gumana nang muli ang
mga aninong gumagalaw sa computer ni
Boging. Nakita nila, bagama’t madilim, ang
mga kambing sa loob ng kulungan na
natutulog. Mayamaya’y nagkagulo na ang
mga ito, pawang takot na takot na
nagdadadamba sa bakod.

“Boging, bakit wala tayong nakita? Bakit
bigla na lang nagkagulo ang mga kambing?”
pansin agad ni Kiko.

“Meron silang kinatakutan pero hindi
natin nakita kasi madilim doon sa may dulo.
Nakita n’yo naman, lahat ng kambing ay
lumayo mula sa madilim na parteng ‘yun.”

“Doon sa lugar na may kumaluskos
kanina?” Si Jo.

“Doon nga. Tingnan n’yong maigi,
ibabalik uli natin sa unang frame. Pagkatapos
ay idi-disregard na natin ang mga kambing at
doon tayo mag-zoom-in sa madilim na parte,”
paliwanag ni Boging na binilugan ng hintuturo
ang partikular na lugar kung saan niya

paliliwanagin ang larawan.
Unti-unti, frame by frame, ay lumaki

nang lumaki sa screen ang lugar na
kinatakutan ng mga kambing at kinaringgan
nila ng paglagaslas ng mga dahon ng talahib.

Walang kumikibo. Halos ang lahat ay
pigil ang hininga. Naghihintay. Tahimik na
nananalangin na sana’y magkaroon man lang
sila ng clue. Mayamaya pa’y napamulagat ang
lahat.

“Nanang ko po!” Iyon lang ang nasabi ni
Jo nang unti-unti ay nagkakaroon ng hugis sa
dilim....

May mga mata...
Mga nagbabagang mata!!

Kabanata  16
WEREBEAST NG SAN MARTIN

“ ASWANG nga ‘yan! Tingnan n’yo ang mga
mata! Parang mga baga na nag-aapoy sa
dilim!” takut na takot na sabi ni Tomas.

Gitlang napalingon si Boging sa
katabing si Gino. “Akala ko ba folktale lang ‘to,
Gino. E bakit may aswang sa computer ko?”

“Correction, Bogs, mga aswang!
Tingnan mong maigi kahit madilim kitang-kita
ang ilan pang hugis sa likuran,” singit ni Kiko
na itinuro sa screen ang ibig tukuyin.

Gumagalaw-galaw nga ang mga
nilalang. Anyong galit. Handang-handa sa
pagsalakay sa mga kambing.

“Bogs, palinawin mo pa. Sige na,” susog
ni Gino sa kaibigan.

Nagpatuloy si Boging sa pag-enhance
ng larawan na unti-unti pang lumiliwanag.
Hanggang sa makita nila sa screen na
magtatakbo at lumayo ang mga mahiwagang
nilalang.

“No’ng nagtatakbo ang mga iyon, doon
tayo dumating, ‘no?” ani Kiko. Tumango
naman si Boging.

“Mabuti pala at hindi tayo lumabas ng
bakuran. Baka kung ano na ang nangyari sa
atin,” bulalas ni Tomas.

“May magagawa ka ba para ma-enlarge
‘yung frame na napansin ni Kiko, ‘yung
marami sila sa dilim, Bogs?” tanong uli ni
Gino.

“Puwedeng palakihin at puwede nating
i-print,” sagot ni Boging.

“Puwede na rin kayong mag-almusal,”
bungad ni Lolo Hugo. “Mga bata, kumain na
muna kayo at mahirap ‘yang ginagawa n’yong
pag-iisip na walang laman ang tiyan.” May
dalang tray ang matanda kung saan
nakapatong ang mga basong may  tsaa at
hiwa-hiwang puto at suman.

“Oo nga. Mamaya na muna ‘tong mga
aswang at ginugutom ako sa nerbiyos eh,”
sabi agad ni taba na sumunggab nga agad ng
suman at puto.

“Almusal? Anong oras na ho ba, Lolo
Hugo?” nalilitong tanong ni Kiko.

“Ala-una pa lang. Pero bago n’yo
ipagpatuloy ang inyong ginagawa ay hayaan
n’yo munang mainitan ang inyong sikmura.”

“Tama kayo, Lolo Hugo. Kailangang
mainitan nang husto ang tiyan ni Boging para
lalong ganahan,” sabi ni Kiko na nakatingin sa
matabang barkada na patuloy sa pagsubo at
pagnguya.

“Hindi pa ba tayo matutulog?” hindi
mapaglabanan ang hikab na tanong ni Jo.

“Sandali lang kasi tayo rito. Kailangang

bago tayo matulog ay may linaw at direksiyon
na ang gagawin natin,” ani Gino nang
mapansin na muling sumunggab ng suman si
taba. “O, Bogs, hindi ka pa ba tapos?”

“Huwag kang mag-alala, Gino. Habang
kumakain tayo’y gumagana pa rin naman ang
computer. Tingnan n’yo, nasa search mode
siya. Automatic na naghahanap siya ng
maganda at malinaw na larawan. Hindi na ako
kailangang mapagod, nakakatsibog pa ‘ko.
Hmmm ang sarap nitong pusu n’yo, Lolo
Hugo,” baling nito sa lalaki.

“Anong pusu? Nagkanda-utal ka na
diyan. Puto ‘yan hindi pusu!” puna ni Kiko kay
taba na namumuwalan.

“Pusu ang sabi ko dahil sabay kong
kinakain itong puto tsaka suman kaya pusu!”

Hindi nakatiis si Kiko at hinampas ng
sombrero si taba. “Nagpalusot ka pa. Ayaw
mo lang mabukong nagkandautal ka dahil
namumuwalan ka diyan.”

“Boging, tumigil na ang computer mo,”
tawag pansin ni Tomas. Muling naupo si
Boging sa tapat ng computer. Nakitingin ang
lahat mula sa likuran niya.

Nakapili ang computer ng malinaw-linaw
na larawan ng nakakatakot na mga
nagbabagang mga mata.

“Susmaryosep! Aswang nga! Nakita
n’yo ba? Mga mata ‘yan ng aswang! Nanlilisik!

Nagliliwanag sa dilim!” gitlang bulalas ni Lolo
Hugo. Inilapit pa nitong maigi sa monitor ang
mukha upang maaninag ang larawan.

“Magagawa ba nating malinaw ang mga
‘yan, gaya kanina, Boging?” curious na tanong
ni Jo.

“Siyempre naman ‘no. Anong palagay
mo sa computer ko, cheap!” Habang kagat sa
bibig ang isang malaking piraso ng puto ay
sinimulan muli ni Boging ang pagtiklada sa
keyboard.

Unti-unti ay muling nag-zoom ang
larawan. Palapit nang palapit at papalinaw
nang papalinaw. Tahimik na nakapako ang
paningin ng lahat sa screen. Halos ang mga
pagnguya lamang ni Boging ang maririnig.

Nang matapos si Boging ay
nagkatinginan ang lahat. Kitang-kita na halos
ang anyo ng tatlong nilala. Tila anyong aso
ang mga iyon.

“Kiko, ‘di ba doon sa binasa mo tungkol
sa mga aswang... ang pangalawang klase ay
mga werebeast? ‘Yung nag-aanyong hayop?”
may takot na wika ni Boging sa katabi.
Nalulon tuloy nito ang may kalakihan ring
piraso ng kagat-kagat na puto.

“Mga aswang nga ‘yan! Mapupulang
nanlilisik ang mga mata!” wika muli ni Lolo
Hugo.

“Parang german shepherd ang dating sa

akin ng mga asong ‘yan. Ano sa palagay mo,
Kiko. Tingnan mo, kahit sa dilim ay halata ang
tindig,” pansin ni Gino.

“Teka, puwede ko pang alisin sa frame
ang mga madidilim na parte para mag-
concentrate tayo sa mga ‘yan,” pahayag ni
Boging.

Sa ilang minuto lang ay luminaw ang
larawan. Hindi makapaniwala ang lahat.

“Mga aso nga!” bulalas ni Kiko na
napatingin kay Gino.

“Mukhang german shepherd! Tingnan
n’yo ang tayo ng tainga at ang nguso,” sang-
ayon ng binatilyo.

“Teka, hindi ba puwede ring aswang
‘yan na nag-anyong policedog?” tanong ni
Tomas.

“Tama! Malamang na nag-anyo lang na
imported na aso ‘yan para kung may makakita
mang tao’y hindi mag-aalangang,” dagdag pa
ni Lolo Hugo.

“Ho?” napakamot ng batok si Gino.
Hindi niya alam kung paano kokontrahin ang
malakas na paniwala ng matanda sa aswang
gayong hindi maipagkakaila na mga german
shepherds ang nakuhanan ng kamera.

“Paano naman magkakaroon ng
imported na aso rito? Wala namang nag-
aalaga ng ganyan dito eh, ‘di ba, Lolo?”
dagdag pa ni Tomas.

“Aba’y wala nga,” sagot ng matanda.
“Nakakakita lang kami ng ganyang aso pag
kasama ng mga sundalong Kano sa pagtre-
training. Pero matagal nang wala ang mga
Kano rito.”

“Teka!” bulalas ni Jo kasunod ang
pagdukwang sa computer screen. “Ano ‘to,
Bogs?” itinuturo ng dalagita ang makintab na
bagay sa may leeg ng isang aso.

“Hmmm, baka ‘buckle ng dog collar,”
wala sa loob na sagot ni taba.

“Aswang na may dog collar? Ano ka!”
muling bulalas ni Jo na parang sisibasibin na
si taba.

“Teka muna, Jo. ‘Wag kang high blood.
Hindi ako ang nasasakdal dito. ’Yang mga
aswang na ‘yan ang may kaso,” awat ni
Boging sa kasama. “Teka’t isu-zoom-in ko
naman diyan sa makintab na ‘yan.”

Ang ilang segundong paghihintay para
kay Jo ay lubhang napakatagal. Hindi siya
mapakali dahil may kutob siya na tama ang
hinala niya. 

Posible kayang may naiwan? paulit-ulit
na isip ni Jo nang mainip na ito. “Ang tagal
naman niyan, Boging!”

“Ayan na, maghintay ka lang,” sagot ng
binatilyo. Hindi nga nagtagal at ang
kakapirasong kumikinang na nakabitin sa may
leeg ng aso ay ga-mukha na ngayon ng tao

ang laki. At ito ang nabasa ng lahat:

K9-70011
USMC

“Yeesss!” Napasigaw si Jo sa tuwa.
Nahawang nagkagulo rin ang tatlong binatilyo.
Subalit nanatiling tahimik sina Lolo Hugo at
Tomas na nagtataka kung bakit lubhang
masaya ang mga bisita.

“Nasaan na ‘yung napulot nating dog
tag kanina?” sabik na tanong ni Gino sa
barkada.

“Eto, Kuya,” maagap na sagot ni Jo na
dinudukot sa bulsa ng pantalon ang
hinahanap ng kapatid. Itinapat ni Jo sa
liwanag ang kapirasong bakal. Sabay-sabay
na tiningnan ng apat na taga-Maynila ang dog
tag na nasa palad ni Jo at ito ang nakalagay.

K9-70014
USMC

“Magkalapit ang numero,” anas ni Kiko
na labis na namang ikinatuwa ng mga
kabataan. Nagsigawan pa ang mga ito at nag-
high five na para bang nanalo sa lotto sa
galak. Saka lang nila napansin na manghang
nakatitig ang maglolo sa kanila na para bang
mga baliw ang pinanonood ng dalawa.

“Lolo Hugo, Tomas,” panimula ni Gino
matapos niyang patahimikin muna ang
barkada. “Isa lang ang ibig sabihin ng mga
letrang ito. Walang aswang!”

“Walang aswang?” nalilito pa ring ulit ni
Tomas. “E ano ba ang ibig sabihin ng mga
nakasulat na ‘yan?”

“Itong ‘USMC’ ay abbreviations na ang
ibig sabihin ay ‘United States Marine Corps.’
At ang ‘K9’ naman ay ang tawag ng militar sa
unit na nagte-train ng mga aso.”

“Aso ng U.S. Marines ang mga iyan!”
hindi na namang napigilang bulalas ni Boging
na sa tuwa ay pinasimulan na namang
sumunggab ng suman.

Samantala, napasaisang-tabi si Lolo
Hugo. Hindi ito makapaniwala sa mga narinig.
Hindi ito maaaring magkamali. Titig na titig
ang lalaki sa larawan ng malaking aso na
naka-display ngayon sa monitor.

Muling rumagasa ang alaala sa isipan ni
Lolo Hugo. Noong dadaluhingin sila nina
Karding at Pedro ng dalawang aswang na
nag-anyong aso... Nang ipagtanggol siya ng
isa na kahawig ng asong tinititigan niya
ngayon sa monitor...

Hindi ako maaaring magkamali. Aswang
‘yan... Aswang ‘yan! Bakit ayaw nilang
maniwala sa akin...

Kabanata  17
CROSS-BREED

“ MAG-IINGAT kayo, Gino,” paalala ni Mike
Rodrigo sa panganay na anak.

Pangalawang tawagan na ng mag-ama.
Ang una ay kaninang pagkagising ni Gino.
Sinabing lahat ng binatilyo ang mga
pangyayari. Ipinadala rin ni Boging ang
larawan ng aso sa fax machine sa opisina ni
Mang Mike sa pamamagitan ng computer at
cell phone.

Namangha si Mr. Rodrigo sa mga
nakalap nilang ebidensiya. Ipagbibigay alam
daw kaagad niya sa koneksiyon niya sa loob
ng U.S. Embassy ang lahat at tatawag siyang
muli kung anoman ang magiging resulta. At ito
nga ang pangalawang pag-uusap ng mag-
ama.

Hindi raw inaasahan ng Embassy na
may naiwang mga aso ang U.S. Marines.
Ngunit sa ipinadalang larawan ni Boging ay
nagpapatunay ngang pag-aari ng Amerika
ang mga hayop. Hindi pa man ay
nagpapasalamat na ang embahada ng
America sa nadiskubreng ito ng B1 Gang.
Ngunit mahigpit na itinagubilin ng mga
Amerikanong opisyales na huwag tatangkaing
lapitan nino man ang mga aso pagkat

mababagsik ang mga iyon at handang
pumatay. Nais daw malaman ng mga
opisyales ng embahada kung saan naroroon
ang mga aso.

“Bakit, Dad? Anong problema sa mga
aso?” ani Gino.

“Experimental daw ang mga ‘yan.
Cross-breed ng alaskan husky at german
shepherd at may dugong lobo pa. Kaya
malakas ang survival instinct ng mga iyan at
talagang papatay kahit tao mabuhay lang.”

“Delikado pala talaga, Dad.”
“Oo kaya nga mag-ingat kayo. Ang

dapat n’yo lang gawin ay alamin kung saan
sila nagbabahay at ituro iyon sa mga darating
na saklolo and that’s it, anak! Wala na kayong
ibang gagawin pagkat sa mga oras na ito’y
paparating na diyan ang ilang U.S. Marines,”
malinaw na bilin ni Mang Mike sa binatilyo.

“Okey, Dad...”
“Ikaw na ang bahala sa kapatid mo,

Gino. At, iho...,”
“Yes, Dad?”
“Good work! Sa sandaling panahon lang

ay ang dami n’yo nang natuklasan. Matinik na
talaga ang B1 Gang! Sige, anak, ingat pa
nang kaunti,” pananapos ng lalaki.

“Kuya, ano ‘yung delikado?” tanong
agad ni Jo.

“‘Yung mga aso. Cross breed pala kaya

ganoong manalakay dahil gutom at siyempre
for survival. May dugong lobo rin pala ang
mga iyon.”

“Mga lobo? Wolves!” bulalas ni Kiko.
“Oo, kaya ‘wag kang hahara-hara diyan.

Mahilig sa mga butu-buto ang mga ‘yun.
Siguradong hindi ka tatanggihan, Kiko,”
pambubuska ni Jo.

“Grabe, from aswang to wolves tayo ah.
O, ano ang gagawin natin ngayon, Gino?”
tanong ni Boging.

“Ihanda natin ang ating gamit. Lalakad
tayo para mahanap kung saan nagtatago ang
mga aso para maituro natin sa mga parating
na U.S. Marines.”

“Gino, puwede ba ‘kong sumama?”
tanong ni Tomas na tila nahihiya at nag-
aalangan.

“Pakikiusapan nga sana kita, Tomas,
dahil kabisado mo ang lugar na ito,” sagot ni
Gino na hinawakan pa sa balikat ang kausap.

“Tatanggi ba naman ako sa
pagkakataong makasama ang B1 Gang e ang
tagal ko nang pangarap ‘to!” masayang wika
ni Tomas. “Saka may alam nga akong lugar
na sa malamang ay doon namamahay ang
mga aso,” dugtong agad ni Tomas.

“Saan, Tomas?” sabay na tanong nina
Jo at Kiko.

“Diyan sa pagbaba ng gulod pero

didiretso pa tayo papuntang Norte. Doon kasi
madalas magsanay ang mga Amerikano
noon. Maraming kuweba doon. May maliit at
malaki. Sa malamang isa sa mga kuweba
do’n ang pinamamahayan ng mga aso.”

“Posible ‘yang sinabi mo, Tomas. Pero
kabisado na naming kayong mga taga-
probinsiya. Kapag sinabi n’yo kasing diyan
lang e kinakabahan kami. Sa tantiya mo,
Tomas, ilang kilometro ang lalakarin natin
para marating ang mga kuweba?”
Naghahanap ng eksaktong kasagutan si Gino.

“Mga... Teka...” Nag-isip si Tomas.
“Naku, mukhang malayo nga, Gino,”

pasok ni Kiko.
“Oo, nga hindi maisip ni Tomas sa

sobrang layo,” dagdag ni Boging na natatawa.
“‘Wag n’yo ngang istorbohin si Tomas.

Nag-iisip ang tao eh,” pagtatanggol ni Jo.
“Mga tatlong kilometro lang ang

lalakarin natin. Kaya lang pataas at pababa
ang daan. At saka mabato pala,” paniniyak ni
Tomas.

“Tatlong kilometro lang?!” gulat na ulit ni
Boging. Naiisip palang ni taba ang gagawin ay
tila kumakalam na ang tiyan niya sa gutom.

“Teka, Tomas. Papayagan ka kaya ng
lolo mo. Hindi kaya magalit ‘yun?”

“Naku hindi, Gino. Gusto nga noon na
kasama ko kayong lagi para marami raw

akong matutunan. Saka nagpunta kina
Kabesa si Tatang. Ibabalita ang naganap
kagabi.”

“Sige, mag-iiwan na lang tayo ng note
sa kanya na sinamahan ko kami sa gulod,”
solusyon ni Gino.

“Saka, medyo matatagalan si Tatang
kasi mamimili iyon ng pagkain. Matagal
mamimili ‘yun eh. Nakikipaghuntahan pa,”
dagdag pa ni Tomas.

“Speaking of pagkain, kailangang
magdala nga pala tayo ng baon at
magreserba tayo para sa survival kit natin,”
paalala ni Jo sa lahat.

“‘Wag kang mag-alala, Jo. Naisip ko na
‘yun bago pa tayo umalis sa Maynila.”
Binuksan ni Boging ang backpack niya at isa-
isang iniangat ang supot ng pagkain. “Isang
kilong tocino, dalawang de latang spam at
dalawa ring corned beef!”

“Puwede ba, Boging, kilala na kita. Hindi
ikaw ang sinasabihan ko kundi sina Kuya at
Kiko... tse!”

Gumanti si Boging. Ginaya nito ang
kilos ni Jo at nagbaklabaklaang umabrisiyete
pa kay Tomas kahit nakakadiring tingnan.

“Puwede ba, Jo. Hindi ikaw ang
sinasabihan ko kundi si Tomas. Tayo na,
Tomas. Lumayo na tayo at baka mabugahan
pa tayo ng apoy na nanggagaling sa ilong ng

babaing dragon.”
“Naku sinabi ko sa ‘yo, Pintsik ka!

Gagawin kitang Lintsik pag napuno na ‘ko!”
gigil na gigil na banta ni Jo.

“Anong Lintsik, Jo?” singit ni Kiko.
“Lintsik, e, ‘di Litsong Intsik, ano pa!

D’yan na nga kayo, masasayang lang ang
oras ko sa pakikipagkiyaw-kiyawan sa inyo.
Baboo!” Lumayo na si Jo sa grupo at nag-
ayos ng kanyang gamit.

Sa oras na ‘yon ay naging abala ang
grupo sa pag-aayos ng kani-kanyang
dadalhin. Nagsipaghanda sila ng emergency
clothing, first aid kit, compass, flashlights,
lubid, pagkain at higit sa lahat, tubig. Hiking
ang kanilang gagawin kaya ilang litrong
mineral water ang binaon nila.

“Let’s go, gang!” punung-puno ng
kasabikan na yaya ni Gino sa grupo. Tuloy
ang adventure ng mga kabataan!

Kabanata  18
ANG MGA BAKAS

MAKARAANG magpatulo ng ilang timbang
mantika si Boging, wala nang ginawa ang
matabang binatilyo kundi ang huminto,
uminom, magpahinga at magreklamo.

“Ano ba namang tatlong kilometro ‘to,
Tomas! Tagtag na ang taba ko sa katawan a!”

“Puro ka reklamo, Boging. Nakakaisa’t
kalahating kilometro’t na tayo a,” sabi ni Jo.

“Nakakaisa’t kalahating kilometro nga
tayo pero puro pataas naman. D’yos ko ‘day!
Nanginginig na ang tuhod ko,” litanya nito na
nakakita ng batong mauupuan.

“Malapit na tayo, Boging. Hindi ka na
mahihirapan dahil mayamaya’y pababa na
ang lalakaran natin. Tapos konting pataas na
lang bago ang pababa nang dere-deretso
hanggang sa pumatag na. Doon e matatanaw
na natin ang mga yungib,” kumbinsi ni Tomas
na tumabing umupo kay Boging.

Totoong malapit ang isa’t kalahating
kilometro puwera na lang kung ito’y paahon.
Sadyang napakahirap itong tahakin lalo pa’t
mabato ang daan at mainit ang araw.

Subalit hindi lang si Boging ang
nahihirapan kundi lahat sila. Dangan lang kasi
itong si taba ay kulang talaga sa ensayo at

ikalawa’y napakabigat ng pasan na backpack.
Aba’y mukhang dala na yata nito pati tapayan
nina Lolo Hugo sa laki ng bulto at sa dami ng
baong de lata, biskuwit, tinapay at tocino.
Akala yata ni Boging ay doon na sila
mamimirmihan sa pupuntahan.

Ilang sandali pa at naroon na ang grupo
sa patag. Manghang napatitig ang mga taga-
Maynila sa maraming iba’t-ibang laki ng mga
butas na tila sadyang binutas sa tagiliran ng
may kalakihang burol.

Nahulaan ng mga kabataan na ang
karamihan sa mga butas ay sanhi ng artillery
ng militar na marahil ay ginawang target
practice ang tagiliran ng bundok. Subalit
mayroon ding malalaking natural na yungib.

“Valley pala ‘to. Ang ganda sana kaya
lang patay ang paligid. Walang kahala-
halaman. Kalbung-kalbo sa puno,” pansin ni
Gino na may tono ng panghihinayang.

“Halos wala nang buhay ang lupa.
Parang alikabok na lang,” wika pa ni Kiko
nang dumakot ito ng lupa at inihagis sa
hangin.

“Bakit napabayaan kaya ang lugar na
ito, Tomas?” si Jo ang nagtanong na parang
nalulungkot sa pagtanaw sa larawan ng
kapabayaan.

“Kung may mga puno dito at halaman,
siguradong parang paraiso ito, Tomas.

Tinitiyak ko sa ‘yong dadayuhin ito ng mga
turista na mahilig sa kalikasan,” dagdag ni
Kiko.

“Ngayon ko na lang muling nakita ‘to.
Hindi ko alam na ganito na pala ang lugar na
ito. Sayang nga,” sagot ni Tomas.
“Pinagbawalan kaming mga taga-San Martin
na pumunta rito dahil sanayan ito noon ng
mga sundalong Kano. Baka raw masaktan
kami o mamatay dahil nagbabagsak din sila
rito ng bomba.”

“May halo rin palang lahar ang lupa,”
sabing muli ni Kiko na yumuko upang mapag-
aralang mabuti ang lupa.

Nang biglang pinutol ang pag-uusap ng
mga kabataan ng nakapangingilabot na
panaghoy ng hayop. Tila umaalulong na
galing sa ilalim ng lupa. Napipi ang lahat.
Namilog ang mga mata nilang nagtitigan sa
isa’t isa.

“Saan nanggaling ‘yon?!” medyo takot
ang tinig ni Jo.

“Wala munang maingay,” sabi ni Gino
sa barkada sa mahinang boses. “Hindi ako
magtataka kung isa sa mga aso ‘yon.”

“Bumalik tayo sa pinanggalingan natin,”
patuloy ni Gino. “Pero dahan-dahan lang ang
pagkilos, ha. Malakas ang pakiramdam ng
mga ‘yan. Baka hindi na natin sila hanapin,”
sabi ni Gino na binitin pa ang huling salita.

“Anong ibig mong sabihin na baka hindi
na natin sila hanapin, Gino?” inosenteng
tanong ni Boging.

“Sa lakas ng pang-amoy ng mga ‘yan
baka sila na ang hahanap sa ‘tin,” marahang
sagot ni Gino.

Dahan-dahan at maingat silang kumilos.
Ang hitsura nila ay magkakadikit na
naglalakad. Pila-pila sila na ang mga mata ay
pagala-gala sa bawat bunganga ng mga
yungib, maliit man o malaki. Bawat hakbang
ay may pag-iingat. Kagat nila ang kanilang
mga labi at ang bawat mga usal at dalangin
ay nasa kani-kanyang pag-iisip na lang.

Muli ay pumailanglang sa ere ang
panaghoy ng hayop. Tila dumadaing. Umiiyak
o may iniiyakan. Nanindig ang balahibo ni Jo.
Nagsimulang magkabugan ang dibdib ng mga
binatilyo. Ngunit kahit nangangatog ang mga
tuhod ay nagpatuloy sila sa pag-usad.
Nakikiramdam.

Nalampasan na nila ang pangatlong
yungib na ubod laki ang bunganga nang
biglang tumigil si Kiko at maiwan ng grupo.
Agad na tinawag nito ang pansin ng lahat.

“Teka! Sandali,” malakas na tawag ni
Kiko. Binalikan siya ng grupo at binigyang
pansin ang itinuturo niya sa lupa.

“Tingnan n’yo o. May mga bakas ng
aso,” sabi ni Kiko na nakayuko uli sa lupa.

“Oo nga. Dito nga yata nagbabahay ang
mga aso,” nanggilalas na sabi ni Boging.

Agad namang ibinaba ni Gino ang
kanyang backpack at binuksan iyon.

“Maghanda na kayo ng flashlight.
Kailangang matiyak natin kung diyan nga sila
sa loob naglulungga,” anito habang inilalabas
ang lente niya mula sa bag.

“Pero mas mabuti siguro kung maiwan
ako para magbantay dito sa labas,” wise na
kusa ni Boging.

“At sino naman ang babantayan mo
dito, aber?” mataray na tanong ni Jo kay taba
na nakaporma na ang kamao para bigyan
iyon ng isang sapok.

“Jo, naman. Alam mo namang pang
computer lang ‘tong mga daliri ko,” katwiran ni
Boging.

“Sige, Bogs. Maganda ‘yang naisip
mong dito na lang sa labas,” ani Gino.

“Sabi sa ‘yo, Jo. Ikaw lang ang walang
bilib sa akin,” masayang sabi ni taba na
naghahanap na ng mauupuan.

“Pero, Bogs, nababasa ko dito sa mga
bakas na mukhang marami ang lumabas.
Kaya tama lang na dito ka para mabigyan mo
kami ng warning pagbalik ng mga aso,” habol
ni Gino na simpleng kumindat kay Kiko.

Napalunok si Boging sa narinig.
“Ma-maraming lumabas?” takot na ulit

nito.
Nasakyan naman agad ni Kiko ang ibig

sabihin ni Gino. “At kahit hindi na tayo bigyan
ng warning ni Boging e okey lang. Kasi pag
narinig nating nilalapa na siya puwede na
tayong makatakas, ‘di ba?”

“Oo nga ‘no,” bawi ni Jo. “Ba’t ‘di ko
naisip agad ‘yun. Sorry, Bogs kung nainsulto
kita kanina. Sige, kami na lang ang papasok.
Basta pag kinakagat ka na ng mga aso
ipangako mo na sisigaw ka nang malakas,
ha? At pag-uwi namin sa Maynila kami na ang
bahalang magpaliwanag sa mga magulang
mo.”

Namilog ang mga mata ni taba. Tumaas
bumaba ang mga kilay at sa paglunok ng
laway ay muntik nang malunok pati ang
naumid na dila.

“Teka, naalala ko na ‘All for one, one for
all’ nga pala tayo. Sige na nga, sama na ‘ko
sa loob!” bawi ni taba.

“Akala ko ba maiiwan ka?” litong tanong
ni Tomas.

“Hindi na, Tomas. Hindi ko kayo kayang
matiis. Mahirap na’t baka may ma-encounter
kayo diyan. Tiyak na kakailanganin n’yo ‘ko,”
yabang ni Boging.

Nang may mapansin muli si Jo sa lupa.
Pinulot iyon ng dalagita. “Dog tag na naman,
Kuya...”



B1  GANG:ASW ANG SA HATI NGGABI  ...  1 1 0

Halos magkadikit ang mga mukha ng
mga binatilyo sa pagtingin. Nilinis pa muna ni
Jo ang dog tag bago niya binasa ang
nakasulat.

K9-70015
USMC

Tahimik na nagkatinginan ang mga
kabataan. Halos tiyak na nila na hindi nalalayo
sa kanilang kinaroroonan ang mga aso ng
U.S. Marines.

Kabanata  19
SA MADILIM NA KUWEBA

“ ITO NA NGA yata ang pinamamahayan nila.
Listo kayo. Alam n’yo ang procedure pag may
aatake sa inyong aso. Bend your knees. Just
stay low, be still and stay calm. Sila ang
matatakot sa inyo hindi dapat na kayo ang
matakot sa kanila. Lalo na kapag nagpakita
kayo ng inyong mga ngipin. Magtatatahol lang
ang mga iyon at kakaripas na nang takbo.
Tayo na,” paalala ni Gino bago sila pumasok
sa loob ng madilim at malaking kuweba.

Sa bandang bunganga pa lamang ay
halos himatayin na si Boging sa nerbiyos at
mapasigaw naman nang malakas si Jo sa
paninindig ng balahibo. Sukat ba naman nang
ituon ni Boging ang tangang flashlight paitaas
ay nadiskubre nilang namumutiktik ito sa
kapal ng mga paniki!

Kaya imbis na naging maayos ang
paglalakad ng dalawa papaloob sa madilim na
yungib ay naging parang pagong sila sa pag-
usad dahil nangingilag sila’t nangangamba sa
mga paniki. Habang umuusad ay hindi
mapigilan nina Jo at Boging ang maya’t
maya’y tingalain ang mga paniki. Mahigpit na
hawak-hawak ni Jo sa braso si Boging.
Hinihila, itinulak na hindi maintindihan.

“Kahit anong mangyari, Bogs, ’wag kang
tatakbo. Huwag mo akong iiwanan dito,”
bulong ng dalagita.

“Jo, paano naman ako tatakbo e para
kang angklang pabigat ko---” biglang naputol
ang sinasabi ni Boging. Napalitan ng gitlang
ekspresyon ang mukha nito.

“Bakit, Boging?” naalarma rin si Jo.
“Nasaan sina Gino?” sagot ni Boging na

luminga-linga sa kabuuan ng madilim na
yungib.

Lalong nagulantang si Jo.
“Ano?! Iniwan nila tayo? Saan ba tayo

lumiko? Sa kanan o sa kaliwa?”
“Ewan ko nakatingala kasi ako sa mga

paniki. Basta sinusundan ko lang ‘yang
liwanag ng flashlight ni Kiko.”

“Anong liwanag ng flashlight ni Kiko, e
liwanag ng flashlight ko ‘yang nakikita mo!”

“Patay. Napahiwalay nga tayo, Jo!”
“Naku, Bogs. Anong gagawin natin

ngayon?!”
“Isa lang ang alam kong solusyon sa

ganitong sitwasyon, Jo.”
“Ano?”
“Sumigaw nang malakas... GINNNOOO!

KIKKOOO!”
Sunud-sunod na echo lamang ang

sumagot sa kanila. Ngunit pagkatapos ng
echo ay sunud-sunod na ungol naman ng
mababangis na aso ang kanilang narinig.

Ggggrrrrr....
Nanigas ang mga paa nina Jo at

Boging. Hindi sila makagalaw. Hindi sila
makahakbang. Ang tanging narinig nila ay ang
mga nag-uuntugang buto. Nang yumuko ang
dalawa ay saka nila nakitang parang mga
niyuyugyog na kawayan sa panginginig ang
kanilang mga hita at tuluy-tuloy sa pag-
uuntugan ang kanilang mga tuhod.

“Kuyyaaa! Kikkooo! Tomaasss!
Tulungan n’yo kami. Narito na yata sa tabi
namin ang mga aso!” nangangatal ang labing
sigaw ni Jo sa kawalan at madilim na kuweba.

“Mabuti nga kung aso lang, Jo. Baka
mamaya nagkamali tayo at totoo palang mga
aswang ‘yan!” natatakot na wika ni taba
habang pina-flashlight ang paligid.

“Ano ka ba, Boging! Mamamatay na ako
sa nerbiyos.”

“Hindi naman kita tinatakot. Pero paano

nga kung nagkamali tayo. Paano kung
aswang nga ang naririto...”

Nang bigla na naman silang gulatin. 
GGggggrrrrrrrrrr!!!
Higit na malakas na angil ang walang

humpay na pumuno at tila kulog na yumanig
sa kabuuan ng kuweba.

Sapatos na lamang ni Jo ang naiwan sa
lupang kanina’y kinatatayuan ng dalagita.
Wala na ito sa tabi ni Boging dahil halos
napatalon si Jo sa gulat at napasampa ito sa
likod ng matabang binatilyo.

“Jo?! Ano’ng ginagawa mo?”
“Natatakot ako e! Baka paparating na

ang mga asong-lobo, Bogs. Tumakas na tayo
habang may panahon pa!” samo ni Jo sa
kasama.

“Okey ako sa sinabi mo, Jo, pero
puwede bang bumaba ka muna. Ang bigat mo
e.”

“Oo na. Teka, Bogs, ang sapatos ko...”
Bumaba si Jo mula sa likuran ni Boging.

Isinuot ng dalagita ang sapatos na ‘di niya
lubos maisip kung paanong nahubad. Bakit
nga ganoon ang tao, kapag sobra yata ang
takot ay halos lahat ng imposible ay
nagagawa.

Kasalukuyang isinusuot ni Jo ang
kaliwang sapatos nang may maaninagan itong
malamlam na liwanag sa dakong kanan nila.

“Doon yata tayo nanggaling. Puntahan
natin,” yaya ni Jo sa kaibigan.

Sumang-ayon naman si Boging at
mabilis nilang tinungo ang sa akala’y
nilagusan nila kanina.

Kabanata  20
CHAMBER NG MGA ASO

NAGMISTULANG dancing lights ang liwanag
ng hawak na flashlights nina Jo at Boging sa
panginginig ng kamay nila. Kung saan-saang
panig ng kuweba tumatama ang sinag nito.
Nagmukha tuloy na may pa-mobile disco sa
loob ng kuweba.

“GINO! KIKO! TOMAS!” mas malakas
na sigaw nina Jo at Boging. Itinodo nila ang
kanilang boses dahil unti-unti nang binabalot
ng takot ang kanilang katauhan.

Bumalik din naman agad ang kanilang
mga isinigaw sa pamamagitan ng
alingawngaw. Bukod pa doon, dahil sa lakas
ng pagsigaw nila, nagbunga ito ng vibration sa
loob ng kuweba na nagpalaglag sa mga
marurupok na bato. Nagising tuloy ang mga
paniki at natarantang nagliparan. Kinilabutan
si Jo mula ulo hanggang paa nang pahaging-
hagingan sila ng mga paniki.

“Nanang ko po!” sigaw muli ng dalagita
na panay ang yuko upang huwag mahagip ng
paniki ang ulo. “Tulungan n’yo kami, Kuya!”

Gggggrrrrr!!!
Malalakas na pag-ungol muli ang

kanilang narinig. Ngunit tantiya nila ay mas
malakas ngayon ang mga pag-angil at mas

mababalasik na animo’y papasalakay.
“Blackie, easy lang kayo. ‘Wag n’yo na

kaming takutin dahil kanina pa kami takot,”
pagpapalakas-loob ni Boging.

Ngunit walang bisa ang ginawa ni
Boging dahil lalong lumakas ang mga sunud-
sunod na pag-angil ng mga aso. Mas malakas
kaysa nitong huli.

SAMANTALA, nagmamadali sina Gino.
Natataranta sila at hindi nila malaman kung
saan susuot upang saklolohan sina Jo at
Boging. Madilim na madilim sa loob ng
kuweba at isang katerba pa ang mga lagusan
nito. Naririnig man nila ang pagsigaw nina
Boging at Jo pero ang siste’y hindi naman nila
alam kung saan nagsuot ang dalawa.

Ang lubos na alam nila’y gumagala na
rin ang mga aso mula sa mga ungol na narinig
din ng tatlong binatilyo. Alam din nila na
kasalukuyang hinahanap na rin ng mga aso
sina Jo at Boging. Kaya alin sa dalawa ang
mangyayari: sila ang unang makakita kina Jo
at Boging o ang mga aso!

“JO!!!! BOGING!!!!” Paulit-ulit rin nilang
pagtawag na madali namang sinasagot ng
alingawngaw at paghuni’t pagpagaspas ng
mga paniki.

“KUYAAAA! NANDITO KAMI!!”

“Saan nanggaling, Kiko?!” tanong agad
ni Gino.

“Ewan ko rin. Ume-echo kasi.”
“Doon!” sabi ni Tomas na itinuturo ang

gitnang lagusan. “Doon tayo nanggaling
kanina!”

“Malamang kumaliwa sila kasi sa kanan
tayo naglakad!” sabi ni Kiko.

“Tayo na. Dali!!” nagkukumahog na sabi
ni Gino na naunang pumasok sa lagusang
itinuro ni Tomas.

NATIGILAN sina Jo at Boging. Sabay silang
nagkatinginan. Dead-end ang kanilang
napuntahan.

“Masama ‘to, Bogs, mukhang namali
tayo ng pasok.”

“Mukhang dead-end nga ‘to, Jo. Saka
iba yata ang amoy. Amoy malansa na hindi ko
maintindihan,” sumisinghut-singhot na puna ni
Boging.

Tinanglawan nilang maigi ang
napasukang chamber. Malakas ang kutob nila
na anumang oras ay may bubulaga na
lamang sa kanila. Kaya’t lubos ang ginawa
nilang pag-iingat. Kailangang matiyak nila
kung ito nga ang chamber na kinaroroonan ng
mga aso.

Dahan-dahan pa silang pumasok
papaloob. Pigil ang kanilang hininga. Kagat
ang mga labing pilit pinipigilan ang
pangangatal. Nang papaliko na naman ang
landas ay napahinto si Boging.

“Jo, ikaw na ang mauna. Ladies first, ‘di
ba?” anas ni Boging na tagaktak na ng
malamig na pawis.

“Ano ‘ko bale? Hindi na uso ‘yan
ngayong may equal rights na. Ikaw ang
mauna,” tulak ni Jo kay taba.

“Jo, masama ang kutob ko. Iba ang
amoy dito e.”

“Ikaw lang ba? Ako rin kanina pa
kinakabahan. Mukhang dito yata
nanggagaling ang mga angil ng aso,” sindak
na sagot ng dalagita sa kasama.

Kabanata  21
TRAPPED SI BOGING

NAGLAKAS-LOOB ang dalawa na sabay na
sumilip sa papalikong landas ng chamber na
napasukan. Inilawan nila ang madilim na
lugar. Napangiti sila at napabuntong-hininga
nang malalim dahil wala silang nakita.

Patuloy  nilang tinahak ang palikong
landas. Papalaki ang landas na matutulad sa
isang pasilyo na ang dulo ay puwedeng
pagdausan ng conference sa luwang.

“Ang akala ko’y nasuwertahan na nating
matagpuan ang mga aso,” nakahingang sabi
ni Boging habang sabay silang naglalakbay ni
Jo. “Iba kasi ang naaamoy ko. Kakaiba talaga.
Malansa. Amoy... amoy...”

GGGGrrrrrrrrrrr!
“ASOOO!” sigaw ni Jo nang bigla na

lamang lumitaw ang mga ito di kalayuan sa
kanilang harapan. Nanlilisik ang mga mata.
Nagtataliman ang mga pangil. Hinarangan ng
mga aso ang kanilang daraanan.

“Takbo, Boging. Dali!!!” sabay hablot na
hinila ni Jo si taba. Nagmamadali silang
nagtatakbo pabalik sa lagusan. Pero mabilis
ding humabol ang mga aso.

SINA Gino naman ay nakabalik na sa main
entrance ng kuweba kung saan sila
nagpasimulang pumasok. Doon ay nakarating
sa kanilang pandinig ang mga sigaw nina Jo
at Boging. Ngunit nalilito pa rin sila kung saan
nanggagaling ang mga tinig ng dalawa dahil
sa makapal na alingawngaw na nagbabalik sa
mga sigaw. Bukod pa roon ay totoong
naasiwa sila sa pagkakagulo ng mga paniki.

“Nasa kaliwa nga sila, Gino. Hindi sila
kumanan na nakasunod sa atin,” wika ni
Tomas na pinakikiramdaman nang husto ang
mga tinig nina Jo at Boging.

“Naku, baka hinahabol na sila ng mga
aso!” Labis na nag-aalala ang tatlong binatilyo
nang marinig din nila ang tila mga
pagdagundong ng mga tinig ng mga aso.

“Let’s go! Let’s go!!!” sigaw ni Gino.
Mabilis nilang pinasok ang lagusan na

sinuungan nina Jo at Boging kanina.
Nagmamadali sila. Lubhang napakahalaga
kahit isang pitik lamang ng segundo.
Kailangang matagpuan nila sina Jo at Boging
bago mahuli ang lahat!

SAMANTALA tila may baon yatang agimat si
Boging, ang agimat ng karimot dahil
nauungusan pa nito ang dalagita sa pagtakbo
kahit pa mas mabigat ang timbang nito.

Idagdag pa ang malaking backpack na buhat-
buhat ni taba sa likod.

Habang tumatakbo ay nilingon ni Jo ang
mga humahabol sa kanila. Wala siyang
makita dahil lubhang napakadilim ngunit alam
niyang nasa likuran lang nila ang mga aso.
Hindi nila maikakaila ang naririnig na mga
palapit na ungol. Tiyak na maaabutan sila.

“Bilisan mo pa, Boging. Nandiyan na sila
sa likuran natin!” sigaw ni Jo kay taba nang
unahan niyang muli ito.

“Jo, hindi ko na kaya. Nahihirapan na
ako...” ani Boging na habol ang hininga.

“Kailangang pilitin mo, Bogs!”
“Dalawa lang ang paa ko. Apat ang

kanila. Hindi ko na talaga kaya!”
Totoo ang sinabi ni Boging, naisip ni Jo.

Dalawa lang ang paa ng tao kaya’t sa

takbuhan ay siguradong talo sila sa kalabang
may apat na paa at lubos na maliksi. Ngunit
ang tao’y mautak kaysa sa hayop at
kapalaran nitong maging panginoon ng mga
hayop dahil iyon ang ginusto ng Diyos. Nang
matamaan ng lente ni Jo ang isang tagiliran
ng yungib na maaari nilang panikin upang
hindi sila masundan ng mga aso.

“Boging, aakyat tayo ro’n! Palagay ko’y
mahihirapan silang sumunod sa atin!” sigaw ni
Jo. “Kaya mo pa ba?!”

“Kaya pa!” sigaw ni Boging na inubos
ang lakas at ibinuhos sa isang bugso ng
pagtakbo.

Nakasampa agad si Jo mula sa ibaba.
Kitang-kita niya ang malaking aso na nasa
likuran na ni Boging.

“Boging, bilisan mo! Nasa likuran mo na
ang aso!” Nanlaki ang mga mata ni Boging
sa narinig na babala ng kasama. Halos
lumuwa iyon sa pagkasindak. Eksakto naman
sa pag-angat ni Boging ay nasakmal ng isang
aso ang puwitan ng kanyang backpack. Hinila
ng aso ang kagat-kagat na bag.

“Jo! Tulungan mo ‘ko!” gitlang sabi ni
Boging na iniangat ang mga braso.

Mabilis na kumilos ang dalagita.
Mahigpit na hinawakan nito ang mga braso ni
Boging at hinatak ang kaibigan. Subalit hindi
bumitaw ang aso. Nakipaghilahan iyon sa

dalagita!
“Ahhhhh!!” sindak na sigaw ni Boging.
“Ahhhhh!!” buong lakas na sigaw din ni

Jo kasabay ang buong lakas na paghila sa
kaibigan. Tuluyang nalaplap na napunit ang
makapal na tela ng bag na sakmal ng aso.
Bumagsak iyon sa lupa. Pasalampak namang
natumba sina Jo at Boging sa ibabaw ng bato.

“Nakagat ka ba, Bogs?” tanong agad ni
Jo.

“Hindi pero akala ko katapusan ko na
talaga,” sagot nito na tinutulungang tumayo
ang dalagita.

Nang makabangon ang dalawa ay muli
nilang hinarap ang pag-akyat sa mas mataas
na lugar sapagkat walang tigil ang mga aso sa
pagpipilit na makapanhik din.

Ngunit sadyang minamalas yata si taba.
Habang kasunod ito ni Jo na pumapanhik ay
biglang nasilat ang kaliwang paa nito sa
malaking awang sa bato. Naipit ang matabang
binti ni Boging!

“Jo!” sigaw nito. “Teka! Hindi ako
makagalaw!”

Natulala si Jo sa narinig.
Nagmamadaling binalikan nito ang kaibigan.
Inilawan niya ang kinasasadlakan ng kasama.
Kitang-kita niyang tila nilamon ng dalawang
magkadikit na bato ang mala-patang binti ni
Boging.

Samantalang ang mga aso naman ay
unti-unti nang nakagagawa ng paraan upang
makapanhik sa kinaroroonan nila. Hindi
malaman ni Jo ang gagawin. Hindi niya basta
mahihila ang naipit na paa ni Boging nang
hindi iyon masasaktan o mapipilayan.

“Naku, Boging! Anong gagawin natin
ngayon?! And’yan na sila!” ani Jo na may
sindak na sa mukha nang mailawan ang mga
aso.

GGGgggggrrrrrrr!!! patuloy na angil ng
mga aso.

“‘Di ba may baon kang spam at
cornedbeef?” nakaisip ng paraan si Jo.

“Jo, ano ka ba naman? Ngayon ka pa
naghanap ng makakain.”

“Hindi ako!” sagot ni Jo na gusto na
talagang batukan ang kabarkada. “Sila!
Pakakainin ko ang mga aso.”

“Ano? Naloloka ka na ba? Baon ko ‘yun
‘no ba’t mo ibibigay sa kanila.”

“Ikaw pala ang sira e! Sino ba ang
mahal mo? Sarili mo o ang baon mong
pagkain?!”

“Siyempre pagkain... este! Ang sarili ko
pala!”

Hindi na pinatagal ni Jo ang usapan at
sinimulan na nitong buksan ang backpack ni
Boging at isa-isang kinuha ang mga baon nito.
Pinag-aralan ng dalagita ang mga de lata at

inisip kung paano bubuksan ang mga iyon.
“Nasaan ang susi nito?” tanong ni Jo na

ang tinutukoy ang pambukas sa mga de lata.
“Parang softdrink sa lata ‘yan, Jo.

Hinihila na lang ang takip sa ibabaw!”
Dalawang aso na ang unti-unting

nakakaahon. Nanlilisik ang mga mata.
Nabuksan na rin ni Jo ang spam at isinusunod
na ang cornedbeef. Mukha namang lalong na-
excite ang mga aso sa nakakagutom na amoy
mula sa mga nakalatang karne. Lalong
bumagsik ang pag-angil ng mga iyon. Lalong
hindi mapakali.

Itinaktak ni Jo ang laman ng lata sa
palad at initsa iyon paibaba. Inilawan niya ang
mga aso upang makita kung kakainin ang
kanyang ibinigay.

Natuwa sina Jo at Boging nang makita
nilang nawala sa kanila ang atensiyon ng mga
aso. Sinamantala ng dalawa ang pagkakataon
upang makawala si Boging mula sa
pagkakasilat sa awang.

“Tayo na, Bogs,” muling yaya ni Jo nang
pigilan ito ng kaibigan.

“Jo, tingnan mo ang mga aso. Natutuwa
sila. Kumakawag pa ang mga buntot habang
kumakain. Gutum na gutom siguro sila.”

Napalitan ng pagkahabag ang kanina’y
takot na naghahari sa damdamin ng dalawang
magkaibigan habang pinagmamasdan ang

pag-uunahan ng mga aso sa mga isinaboy na
karne ni Jo.

“May tocino pa sa bag, Jo. Saka
biskuwit at tinapay. Ibigay na rin natin sa
kanila. Nakakaawa naman pala sila,” sabi ni
Boging.

Paunti-unti nilang binigyan ng pagkain
ang mga aso. Hindi nila biglang ibinuhos ang
lahat. Binabawi na lamang ni Boging ang
sama ng loob nito sa paminsan-minsang
pagkagat sa mga ibinabatong pagkain. Para
daw kahit papaano’y nakakatikim din siya.

“Kawawa naman sila ano. Dati-rati’y
nasa oras ang pagkain nila,” marahang sabi ni
Jo na may halong kalungkutan. Sa mga
sandaling iyon ay unti-unti nilang naunawaan
ang naging kalagayan ng mga ito.

“Oo nga, tiyak na may magaganda
silang kulungan noon at paniguradong
alagang-alaga sila. Kung anu-anong tricks pa
nga siguro ang mga itinuturo sa kanila bukod
sa mga duty’s na itinanim na sa kanilang
isipan,” panghihinayang na wika ni Boging.

“Teka... Tricks? Duty?” nagpag-isip-isip
na malakas ng dalawa. Sabay na
nagkatinginan ang magkaibigan.

“YESSS!” pasigaw nilang bigkas sabay
na naghigh-five ang mga ito. Tuwang-tuwa
sila na tila may nabuong balak sa isipan.

Kabanata  22
CAPTURED

“ IKAW na, Jo!” sabi ni Boging sa katabi.
Natawa lang ang dalagita. “Ayoko nga.

Ikaw na lang. Nahihiya ako!” sagot ni Jo sa
kaibigan.

“Ikaw lang ba? Ako rin nahihiya,” sabi ni
Boging na nagdulot ng katatawanan sa
dalawa. Napuno ng tunog ng pagtatawanan
ang buong yungib.

Sandaling tumigil ang mga aso sa
pagkain. Tumingala ang mga iyon sa
dalawang kabataan at panay ang pagwagwag
ng mga buntot.

“Sige na nga. Ako na,” pasiya ni taba.
Tumayo si Boging. Pinagmasdan siya ng mga
aso na kanina’y mababagsik at ubod ng
tapang na ngayo’y mga nagsisipagwagwagan
ang mga buntot.

“Up!” sigaw ni Boging.
Tulalang hindi makapaniwala si Jo. Pati

na rin si Boging. Sabay-sabay kasing
nagtayuan nga ang mga aso. Sinubukan lang
naman nila ang pumasok sa isipan kanina.
Dahil trained ang mga aso, sa malamang ay
may alam ang mga ito na command sa
english.

“Very good! Down, boys... Down!”

Tumigil nga sa pagtayo sa
pamamagitan ng dalawang paa ang mga aso.
Ngunit hindi pa rin inaalis ng mga ito ang
atensiyon kay Boging. Panay pa rin ang
pagwagwag ng mga buntot ng aso.

“Oh, my God!” bulalas ni Jo.
“Roll-over!” muling sabi ni Boging na

gustong masubukan kung nakatsamba lang
siya kanina.

Nagsimulang nagpagulung-gulong ang
mga aso sa lupa. Hindi mapigilan nina Boging
at Jo ang kasiyahan kaya sila’y napapalakpak
pa sa tuwa.

Tamang-tamang nagdatingan sina Gino,
Kiko at Tomas. Narinig din nila ang
paghahalakhakan ng dalawa na patuloy na
pinalulutang sa ere ng alingawngaw. Hinanap
nila ang mga ito. Inilawan ng mga flashlights.

“Jo, Boging! Kanina’y walang tigil ang
kahihiyaw n’yo ng saklolo. Ngayon naman ay
tawa kayo nang tawa! Ano bang nangyayari
sa inyo?!” nagtatakang tanong ni Gino na
kasalukuyang humihingal pa rin sa pagod.

“Ang mga aso kasi, Kuya,” malabong
sagot ni Jo.

Hinanap na inilawan naman ni Kiko ang
ibaba ng kinatutungtungan nina Jo. Nakita
niya ang mga aso.

“Gino, ang mga aso,” babala ni Kiko sa
kaibigan.

Nasilaw ang mga aso kaya’t nag-
ungulan ang mga iyon na astang sasalakayin
sina Gino.

“No, stop!” saway ni Boging. “They are
friends! Do you hear me... friends!”

Tumalima naman agad ang mga aso.
Ang kaninang pagkagalit ay bumalik sa
pagwawagwag ng buntot. Napangangang
humanga at hindi makapaniwala sina Gino,
Kiko at Tomas.

“Turuan ang mga asong ‘yan?!” bulalas
ni Tomas.

“Siyempre pa. Hindi ba’t sundalo rin ang
mga ‘yan, kaya turuan,” paliwanag ni Jo.

Nagsimulang bumaba sina Jo at Boging
sa mataas na kinalulugaran upang pumunta
sa kinaroroonan nina Gino. Pigil hininga
namang pinagmamasdan sila nina Kiko.

“Jo, mag-ingat kayo...” babala nito.
Sinalubong ng mga aso ang dalawa.

Isa-isa namang binigyan nina Jo at Boging ng
biskuwit ang mga ito.

“Labis lang na nagutom ang mga ito
dahil naiwan nga’t napabayaan,” dugtong ni
Boging. “Kahit ano pang lahi ang pinagmulan
ng mga ito hindi nila maitatanggi na ang
kinamulatan ng mga mata nila’t isipan ay tao
ang kanilang kasalamuha at kaibigan.”

Umupo si Jo sa tabi ni Boging at
tinawag ang mga aso. “Come here, boys! Sit!”

Tuwang-tuwa ang mga aso. Nag-
uunahang pumunta ang mga ito. Hindi
magkamayaw na nagwagwagan ang mga
buntot. Pinagdadamba si Jo at dinilaan nang
dinilaan ang mukha ng dalagita.

Kabanata  23
ANG WAKAS

“ IN BEHALF of the United States Marine
Corps, please accept our gratitude for
rescuing our soldiers,” malakas na sabi ng
mapitagang Major Wallace ng US Marines sa
B1 Gang. Isang smarte at malutong na saludo
ang iginawad ng opisyal sa mga kabataan.

Abot hanggang tainga naman ang ngiti
ng mga kabataan. Aba, bihira ang teen-ager
na nasasaluduhan ng opisyal ng militar!

Kasalukuyang isinasakay naman ang
mga sundalong aso sa isang special van na
laan para lamang sa mga iyon.

Kinamayan pang isa-isa ng
Amerikanong sundalo ang barkada habang
nagpapalakpakan ang mga nanonood. Buong
bayan na yata ng San Martin ay sumaksi sa
nagaganap. At tulad ng mga kabataan,
masayang-masaya rin ang mga tao.

Binalingan naman ng Amerikano si Mr.
Rodrigo na kasama nilang dumating.

“Well, Mike, thank you very much. You
don’t know how grateful we are. And guess
what? Headquarters approved my request to
give the kids a citation when they heard that
our soldiers are safe and doing well. Man,
you’ve got one heck of a bunch here!”

Tuwang-tuwa si Mang Mike sa papuri ng
sundalo sa mga kabataan. Pagkatapos ay
hinarap naman ni Major Wallace sina Lolo
Hugo at Tomas na katabi sina Kabesa at
Mang Kuling.

“And of course, Lolo Hugo and Tomas.
Please accept my personal apology and this
small token for any damage our soldiers had
done to your livestock.”

Iniabot ni Major Wallace ang isang tseke
kay Lolo Hugo at kinamayan din iyon pati na
sina Kabesa at Mang Kuling.

May lumapit na isang sarhento kay
Major Wallace. Ipinaalam niyon sa opisyal na
nakahanda na ang lahat para sa biyahe nila
pabalik sa Maynila.

Nagpaalam si Major Wallace matapos
matiyak na hindi sasabay sa convoy sina
Mang Mike at ang mga bata. Mayamaya pa’y
wala na sa pananaw ng bawat isa ang mga
sasakyan ng mga U.S. Marines.

“Pambihira ka naman, Kabesa. Bakit
hindi ka man lang nagsalita nang humarap sa
iyo si Major Wallace,” baling na kantiyaw ni
Mang Kuling sa katabi.

“Naku, mahirap na, pare. Isang tabong
inggles lang ang baon ko at naiwan ko pa sa
dyip mo!”

Nagtawanan ang lahat. Subalit isa ang
hindi nakikisali. Si Boging. Matama itong nag-

iisip. Wari’y may problemang hindi masabi.
Napuna iyon ni Mang Mike.

“Bakit, Boging? May problema ba?”
“Naku, Dad, siguradong iniisip niyan

kung bakit wala siyang natanggap na tseke
mula kay major dahil nadisgrasya ang mga
baon niyang de lata,” biro ni Jo.

“Naguguluhan kasi ho ako, Mang Mike.
Kanina kasi ang bilang ko sa mga aso ay
anim. Pero bakit ngayon ay lilima lang. Hindi
naman puwedeng lokohin ako ng mga
paningin ko. Ikaw, Jo? Ilan ang bilang mo
kanina sa mga aso.”

“Madilim kasi sa loob, e hindi ko
napansin. Pero nang lumabas na tayo’y lima
lang talaga ang bilang ko.”

“Lima din ang bilang ko,” sabi ni Gino.
“Saka kung may kulang man ay hindi

mapapakali si Major Wallace dahil may dalang
manifesto ‘yon. Limang aso lang ang
nawawala nila at lahat ay accounted for. Kaya
kung madadagdagan ay baka magtaka pa
iyon dahil lima lang talaga ang asong inakala
nilang namatay nang rumagasa ang lahar
mula sa Pinatubo,” paliwanag ni Mang Mike.

“Oo nga po. Naiintindihan ko po ‘yon
pero iba talaga ang bilang ko kanina e,” pilit ni
Boging. “‘Di bale na nga. Tutal okey na sila.
Ligtas na ang mga sundalong-aso.”

Inilahad ni Gino ang kanang kamay sa

harap ng grupo. Sunud-sunod namang
ipinatong din nina Jo, Boging at Kiko ang mga
kanang kamay paibabaw sa isa’t isa.

“Mission accomplished!” sabi ni Gino.
Sabay-sabay namang tumugon ang tatlo ng...

“YEESSSS!”

PAGKATAPOS ng nakakapagod at kahindik-
hindik na pakikipagsapalaran ay saka nila
totoong na-enjoy ang masarap na lutuin ni
Lolo Hugo. Nakumbinsi ng barkada si Mang
Mike na magtagal pa nang isang gabi sa San
Martin. Pumayag naman ang lalaki at hindi
nagsisi lalo na nang matikman ni Mang Mike
ang kaldereta ni Lolo Hugo na ipinagmamalaki
ng buong bayan ng San Martin.

At iyong tungkol naman sa aswang,
kahit masakit na tanggapin ang katotohanan
ay nilunok din iyon nina Kabesa at Mang
Kuling sampu ng kanilang mga kababaryo na
nakasaksi sa pagre-recover ng mga
sundalong-aso.

Wala palang aswang at namulat sila sa
katotohanang kailangang alamin muna nila
ang lahat bago sila manginig sa takot at
mamatay na namamaluktot.

Nasa kanluran na ang araw. Naroon
ang mga bata sa bakuran at pinagsasawang
maigi ang mga mata sa magandang tanawin

nang lapitan sila ni Tomas.
“Nagpapasalamat ako sa inyong lahat,

Gino, Jo, Boging at sa ‘yo, Kiko. Tinulungan
n’yo akong mamulat ang mata ng mga
tagarito na alipin sila ng mga pamahiin at
alamat. Maraming salamat sa inyo.”

“Walang anuman, Tomas. Alam mo
namang handa kaming tumulong kung may
pagkakataon din lang,” wika ni Gino.

“Kung may pagkakataon ka’y dalawin
mo kami sa Maynila,” paanyaya ni Boging.

“Oo nga. Pasyalan mo kami.
Siguradong tuturuan ka ni Boging na mag-
computer. ‘Di ba ‘yun ang gusto mo?” wika ni
Jo na hawak ang isang napulot na dog tag.
Iyon ang gagawin niyang souvenir ng grupo
sa kasong ito.

“Oo. Bilib na bilib nga ako sa mga
ginawa mo sa computer, Boging,” ani Tomas.

“Kow, wala ‘yon. Kahit naman sinong
genius at computer wizard ay kaya ang
ginawa ko,” nagbibirong pagyayabang ni taba.

Napuno ng tawanan ang bakuran na
isang gabi lang ang nakakaraan ay nababalot
sa hiwaga.

“Pero dadalaw lang siguro ako matapos
kong makabayad sa inyo.”

Namilog ang mga mata ng B1 Gang sa
narinig.

“Anong bayad?!” sabay na sabi ng lahat.

Natawa si Tomas sa gitlang reaksiyon
ng grupo.

“Ang ibig kong sabihin ay gusto ko
sanang masuklian ang paghihirap n’yo. Nang
makita kong nalungkot kayo sa itsura ng
pinuntahan nating valley ---kung paano sinira
iyon ng tao at pinabayaan--- e gusto ko
sanang bumuo ng grupo na gaya ng B1 Gang.
At bilang bayad sa inyo ay tatamnam namin
ng mga punongkahoy at mga halaman ang
lugar na ‘yon.”

“Ba, kung ‘yan ang ibabayad mo e lubos
naming tinatanggap, Tomas,” sagot ni Gino
para sa barkada.

“Hindi lang kami ang matutuwa sa
gagawin ninyo. Pati ang mga ibon at mga
hayop na matagal nang inalisan ng kanilang
tirahan ay makikinabang,” dagdag ni Kiko
bago ito sumigaw: “Muli nating pagandahin
ang daigdig!”

At sabay-sabay uling sumagot ang lahat
ng “YEESSS!”

Abot tanaw sila ni Lolo Hugo. Lihim na
nasisiyahan siya at labis na natutuwa sa
nakikitang patutunguhan ng buhay ng apo.
Pinalis niya ang luha sa kanyang mata.
Katulad ng pagpalis niya sa paniniwala sa
aswang.

“Kung pakikinggan lang ngayon ang
tinig ng mga kabataan na nagmamahal sa

Diyos at nagpapahalaga sa kalikasan, tiyak
akong napakaganda ang magiging bukas ng
mundo.”

Dinukot ng matanda ang puting panyo
na matagal na niyang itinatago. Nakapaloob
doon ang isang kukong nakuha na ang
paniwala ni Lolo Hugo ay kuko ni Leonila na
sadyang hindi niya isinauli.

Naiiling na nilamukos ng matanda ang
panyo at inihagis iyon sa ere.

“Paalam, Leonila..,” naluluha niyang
sabi.

“Paalam, Hugo...,” tila guni-guning sagot
ng tinig ng babae na parang galing sa malayo
at tinangay lamang ng malakas na hangin
patungo sa kanyang mga pandinig.

Natulala si Lolo Hugo. Hinanap niya
kung saan nagmula ang tinig na iyon.

Wala.
Wala siyang matanaw.
Hanggang sa unti-unti’y pumunit ang

mga ngiti sa kanyang mukha.
“Paalam, mahal ko,” ang muling sabi ni

Lolo Hugo sa kawalan.

WAKAS

JO’S JOURNAL:

MILITARY K-9 Unit

ALAM n’yo bang ang katagang ‘K-9’ ay halaw
sa salitang ‘canine’ na ang tinutukoy ay ang
pamilya ng aso? Isa lang ‘yan sa natutunan ko
sa aking maikling research. Narito pa ang iba.

Unang sinanay ang mga aso sa
gawaing pulisya noong 1900 sa Ghent,
Belgium. Mula roon ay kumalat na ang
ganitong training sa ibang bansa.

Mayroon ding K-9 Corps ang Armed
Forces of the Philippines. Ito ay itinatag noong
1950 ni Ramon Magsaysay na noon ay
naninilbihang Secretary of Defense ng Pang.
Elpidio Quirino. Tinawag nilang Scout Dog
Training Unit (SDTU) ang grupong ito sa ilalim
ng Philippine Army.

Nalaman kasi ng Pang. Quirino na
lumalakas ang puwersa ng Hukbalahap. At
kahit anong gawin ng mga sundalo ay hindi ito
makagawa ng matagumpay na pagsalakay
dahil nagtatago ang mga Huk sa mabundok at
magubat na lugar. Kadalasa’y napapatay lang
nang walang laban sa ambush ang mga
sundalong pumapasok sa teritoryo ng rebelde.

Inutusan ni Pang. Quirino si Sec.

Magsaysay na gumawa ng paraan upang
mapigilan ang paglaganap ng mga Huk. Doon
naisip ni Magsaysay na itayo ang SDTU sa
ilalim ni Tenyente Alberto C. Ruiz.

Si Tenyente Ruiz ay may malawak na
kaalaman sa pagsasanay sa aso dahil noong
World War II ay gumamit na siya ng german
shepherd upang hanapin ang pinagtataguan
ng mga Japanese snipers.

Ayon kay Lt. Ruiz, tatlong uri ng aso ang
ginagamit ng militar at pulisya. Ito ay ang
Bloodhound na napakalakas ang pang-amoy.
Mahusay ang asong ito sa paghahanap ng
mga kriminal, nawawalang tao o kagamitan.
Kaya nga ng bloodhound na makaamoy ng
nakabaong baril sa lupa!

Ang ikalawa ay ang German Shepherd
na mahusay sa sentry at tracking duties. Loyal
din kasi ang asong ito sa amo.

Ikatlo ang Doberman na ginagamit sa
pag-aalerto. Kahit malayo pa ang kalaban ay
naaamoy na ng doberman kaya nakapag-
hahanda ang sundalo laban sa ambush.

Ang doberman din ang pinakamahusay
sa pag-atake sa kalaban. Ayon pa rin kay Lt.
Ruiz, kayang pumatay ng tao ang doberman
sa loob ng 10 segundo! Ito ay dahil ang
madiing kagat ng asong ito ay nakatuon sa
leeg, tiyan at iba pang vital parts ng katawan!

KUMPLETO NA BA
ANG KOLEKSI YON N’YO NG

B1 GANG MYSTERI ES  eBOOKS
?

Pun t a lan g k ay o sa w eb si t e n am in
p ar a sa k u m p let on g l ist ah an :

